
Aktivitete



 

 

 

 

U mbajt workshopi “Zbatimi i kontabilitetit ligjor nëpërmjet digjitalizimit për 

një qeverisje efektive në administratën publike” 

 

Veprimtaria u zhvillua në datën 19 dhjetor 2025, me organizimin e Akademisë së 

Shkencave të Shqipërisë, gjegjësisht Komisioni i përhershëm i inxhinierisë, në 

bashkëpunim me Fakultetin e Ekonomisë, Departamentin e Kontabilitetit, Kolegjin 

Profesional Gjerman të Teknologjisë dhe Universitetin Politeknik të Tiranës.  

Aktiviteti u çel me fjalë përshëndetëse të përfaqësuesve të institucioneve 

akademike dhe publike: nga akademik Neki Frashëri, kryetar i Seksionit të Shkencave 

Natyrore dhe Teknike; akademik Jorgaq Kaçani, kryetar i Komisionit të përhershëm të 

inxhinierisë; prof. asoc. dr. Bernard Dosti, dekan i Fakultetit të Ekonomisë; znj. Entila 

Zyba, përfaqësuese e Agjencisë së Inteligjencës Artificiale; dr. Dritan Fino, Bordi i 

Mbikëqyrjes Publike; znj. Albana Gjinopulli, përfaqësuese e Ministrisë së Financave; si 

dhe prof. asoc. dr. Mirela Miti, Përgjegjëse e Departamentit të Kontabilitetit. 

 

 
 

Tryeza shkencore (workshop) u mbajt në kuadër të bashkëpunimeve 

institucionale, duke krijuar një hapësirë të rëndësishme ndërveprimi profesional 

ndërmjet institucioneve publike, botës akademike, sektorit privat dhe shoqërisë civile.  

Diskutimet u fokusuan në sfidat dhe mundësitë që sjell digjitalizimi në fushën e 

kontabilitetit ligjor dhe auditimit në sektorin publik, në përputhje me standardet e 

Bashkimit Europian dhe modelin e Heliksit të Katërfishtë (Quadruple Helix Model). 



 

 

 

Në sesionin e parë u zhvillua një diskutim i gjerë mbi rolin e transformimit 

digjital në modernizimin e administratës publike dhe forcimin e përgjegjshmërisë 

institucionale. U theksua rëndësia e integrimit të teknologjive digjitale në kontabilitetin 

ligjor si një mjet kyç për rritjen e transparencës dhe efikasitetit në menaxhimin e 

financave publike. Gjithashtu, u analizua ndikimi i inteligjencës artificiale në sistemet e 

kompjuterizuara kontabël dhe në analizën e të dhënave, si dhe integrimi i parimeve 

ESG përmes qeverisjes inteligjente. Vëmendje e veçantë iu kushtua rolit të teknologjive 

si machine learning dhe blockchain në forcimin e qeverisjes së mirë dhe harmonizimin 

me direktivat e Bashkimit Europian. 

 

 
 

Sesioni i dytë u përqendrua në rolin e kontabilitetit ligjor dhe auditimit digjital 

në kontrollin dhe menaxhimin e financave publike, si dhe në rëndësinë e etikës 

profesionale për forcimin e qeverisjes së mirë dhe zbulimin e mashtrimeve financiare në 

sektorin publik. U diskutua ndikimi i digjitalizimit dhe i inteligjencës artificiale në 

rritjen e transparencës fiskale, si dhe integrimi i standardeve IPSAS dhe sistemit AFMIS 

në procesin e dixhitalizimit të financave publike në Shqipëri. Po ashtu, u trajtua roli i 

kontabilitetit ligjor në ndërthurjen e teknologjisë me mirëqeverisjen në menaxhimin e 

sigurimit të jetës dhe shërbimeve të kujdesit shëndetësor. 

Një rol të rëndësishëm në këtë tryezë diskutimi patën kontributet e kërkuesve të 

rinj shkencorë, konkretisht studentët e ciklit të dytë dhe të tretë të studimeve në fushën 



 

 

 

e kontabilitetit, të cilët dëshmuan se një edukim i lidhur ngushtë me kërkimin shkencor 

dhe inovacionin përbën një faktor kyç për zhvillim të qëndrueshëm. 

Në përfundim, profesorati i Departamentit të Kontabilitetit theksoi se 

digjitalizimi, respektimi i standardeve ndërkombëtare dhe forcimi i kontabilitetit ligjor 

përbëjnë elementë kyç për rritjen e transparencës, përgjegjshmërisë dhe efikasitetit në 

menaxhimin e financave publike, duke nënvizuar rëndësinë e etikës profesionale dhe 

zhvillimit të vazhdueshëm akademik në kuadër të integrimit europian. 

www.akad.gov.al 

 

https://l.facebook.com/l.php?u=http%3A%2F%2Fwww.akad.gov.al%2F%3Ffbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHpBdrRjYpI5N4OERjsOVxPSIoPS4vm32xj-qX6K1pI5bSc5vb209_LeSt-Sy_aem_ztg0vwz1mrYCFE0lrY0GKA&h=AT3HghC7EZFhEO5YY_4ChrgkTbNIv7KpTnJGHP27uTtHm5z8RRzpwL7QA517PVP4xpNtsFF-R9hA5ylyu8x2BFe_Afd9aQAWx7vNetyAdnmg0mf3cA2Wu-ryAGGIZw3ejeH8AJnfumY8tKn1YA&__tn__=-UK-R&c%5b0%5d=AT1_ybOu5Lug3OldlGPv0mZ8yZJVXRtCd2N2NtLasMdwqt3pnmwAM9yqoyj8ytiwHzKCinzfEE8kfTnE3tIkfaccZ_KhO4ph57YdIy1zs1hsqo71zQfGZ1hS--UVPhAIna-LKqlMUbFO--XSqNDIGP7GE7L8BQZZZyNIbdYH54cp5g2GCrz_lUgvjgX_VVLtecUKJSvFXcrhmap1LO1Da7YUYoOpYA


 

 

 

 

Qendra e Botimeve Enciklopedike dhe Albanologjike dorëzon veprën "Fjalori 

i madh i gjuhës shqipe” me mbi 125.000 njësi leksikografike 

 

Ditën e mërkurë, dt. 24 dhjetor 2025, në orën 10.00 në një ceremoni të organizuar 

nga Kryesia e Akademisë së Shkencave të Shqipërisë, nga një përfaqësi e përbërë nga 

akad. Valter Memisha, prof. Shezai Rrokaj, akad. Gjovalin Shkurtaj, prof. Anila Omari 

dhe prof. Anila Kananaj, si dhe nga drejtori i QBEA-së z. Andreas Dushi, u bë dorëzimi 

i “Fjalorit të madh të gjuhës shqipe”, 2025. 

 

 
 

“Fjalori i madh i gjuhës shqipe”, shënon kurorëzimin e punës 5-vjeçare (2021-

2025) dhe pasqyron mbi 125.000 njësi leksikografike (rreth 105.000 fjalë në zëra të 

veçantë, rreth 3.500 fjalë “të fshehura” në kuptime si emra, mbiemra a ndajfolje, rreth 

12.500 njësi frazeologjike, rreth 5.000 togfjalësha terminologjikë, rreth 1.200 emërtime 

shkurtesore, rreth 250 terma të huazuar të paasimiluar grafikisht, rreth 1.650 shprehje të 

huaja të paasimiluara e rreth 250.000 kuptime leksikore me mbi 1.000.000 shembuj 



 

 

 

ilustrues për këto kuptime etj.). Ai vjen para përdoruesit të gjuhës shqipe si vepra 

leksikografike prej kohësh e munguar dhe mjaft e kërkuar. 

Fjalori është një vepër e vëllimshme me 27.000.000 karaktere ose 10.800 faqe 

kompjuterike. Në ceremoninë e organizuar ai u dorëzua si maket i printuar në një kopje 

dhe u lidh në tri vëllime me nga 3300 faqe A4 secili. Gjithashtu Kryesisë iu dorëzua dhe 

një kopje simbolike në variantin elektronik (CD). 

 

 
 

Kryetari i Akademisë, akad. Skënder Gjinushi, në emër të Kryesisë së Akademisë 

vlerësoi punën e bërë nga gjithë grupi realizues i projektit: nga bashkëpunëtorët, nga 

hartuesit, nga redaktorët, nga kryesia e redaksisë, nga korrektorët, si dhe nga forcat 

ndihmëse. 

Realizimi i projektit dhe puna e bërë u vlerësua dhe nga nënkryetari i 

Akademisë, akad. Vasil Tole, nga kryetari i Seksionit të Shkencave Shoqërore dhe 

albanologjike, akademik Gëzim Hoxha dhe nga akademikë të tjerë të pranishëm. 



 

 

 

Gjatë ceremonisë së dorëzimi të veprës u zhvillua një bashkëbisedim i ngrohtë, 

me diskutime të frytshme për punën e vështirësitë e ndeshura për hartimin e Fjalorit, si 

e para vepër e këtyre përmasave dhe e kësaj tipologjie. 

Vepra do të hidhet në fillim të vitit 2026 në sistemin on-line dhe do të jetë e 

hapur për përmirësime, për njësime, për shtime e rishikime që do të bëhen nga një grup 

leksikografësh pranë QBEA-së. 

Në fund të kësaj ceremonie dorëzimi, Kryesia e Akademisë shtroi një koktej. 

www.akad.gov.al 

https://l.facebook.com/l.php?u=http%3A%2F%2Fwww.akad.gov.al%2F%3Ffbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHohn_GP-eFUA65n2wHplq4WBcae2woHRfX-tGTSmd0dGEaVnwQrkfHeI99Ef_aem_DrrJpi5IBWb1BN1TM1QTGQ&h=AT13uxvZpnGasSFqcc3FWN4dhbKEEAwbkv9-YB1JSRfpPTgAnNs1aoY-jU9hhSns3oGCI-Gg4pvroExYtZK7Ah-ke4hB50_FNLQlqveetJzTzfHPUi9aBXeiSNXPaBbw-9z-3UHuxW6lOFY53g&__tn__=-UK-R&c%5b0%5d=AT0uZ5GDGHaH9xjH_JDUUD1cDvG7XdB4jsWIvpL-uWOBkBDI4e6r0iBU83q4byeJZLI3BRE0jMj9q5BpWQ7ta0hRGqUV5V8rIMcwliLSY64HuCk7b4FsZ8uzh8I3JGv_NoGvJdQ4-9yFDL3Di5HL6JQLuVddQJUXB-Sv8OB3wT3XyXeDHEL7j3cMGKCLp6fJhXK2t-SNwYQGIyGyen9X75VsrUzOdA


 

 

 

 

Kryetari i Akademisë së Shkencave akad. Skënder Gjinushi takim me gazetarë 

dhe përfaqësues të mediave 

 

-Akad. Gjinushi: Media e Akademia si dy përfaqësuese të pjesëve më të 

ndërgjegjshme e më të përgjegjshme të inteligjencës shqiptare, duhet të kenë një aleancë 

në pasqyrimin me vërtetësi dhe mbrojtjen e kontributeve e vlerave më të mira të saj e të 

simboleve e ikonave ndër vite, përballë mediokritetit, amatorizmit, diletantizmit e 

dashakeqësisë, qofshin këto dhe të motivuara nga “pasioni”, tipare që shfaqen nga pjesë 

e individë të shoqërisë a të politikës- 

-Akad. Gjinushi: Veçanërisht e domosdoshme është kjo aleancë në dy aspekte 

kryesore, në pasqyrimin e drejtë të tezave të albanologjisë e njohjen e meritave sipas 

kontributit shkencor të atyre që i formuluan e provuan shkencërisht e atë të punës së 

trupës akademike në institute e IAL-ve, në tërësi. Ne duhet të jemi zëdhënës të tyre, jo 

deformues e zhvleftësues, duke u bërë pa dashje zëdhënës të diletantizmit- 

 

 
 

Me rastin e festave të fundvitit, Kryetari i Akademisë së Shkencave akad. 

Skënder Gjinushi priti sot gazetarë dhe përfaqësues të mediave.  

Në eventin festiv të organizuar me këtë rast ishin të pranishëm anëtarë të 

Kryesisë dhe drejtues të instituteve, komisioneve e njësive kërkimore të ASHSH-së.  

Kryetari akad. Gjinushi mbajti një fjalë përshëndetëse ku shprehu falënderimet 



 

 

 

për pjesëmarrjen në këtë takim miqësor dhe për kujdesin e vazhduar e mbështetjen e 

pakursyer mediatike gjatë vitit 2025. Ndërsa vlerësoi punën e gazetarëve, ai theksoi 

domosdoshmërinë e komunikimit e bashkëpunimit me median të institucioneve të 

arsimit e të shkencës për informimin e opinionit të gjerë për zhvillimet e perspektivat në 

këto fusha, të cilat janë të lidhura me interesat e të ardhmen e tërë shoqërisë e sidomos 

të gjeneratave të reja.  

 

 
 

“Media e Akademia kanë një gjë të përbashkët, si dy përfaqësuese të pjesëve më 

të ndërgjegjshme e më të përgjegjshme të inteligjencës shqiptare, ne duhet të kemi një 

aleancë në pasqyrimin me vërtetësi dhe mbrojtjen e kontributeve e vlerave më të mira të 

saj e të simboleve e ikonave ndër vite, përballë mediokritetit, amatorizmit, diletantizmit 

e dashakeqësisë, qofshin këto dhe të motivuara nga “pasioni”, tipare që shfaqen nga 

pjesë e individë të shoqërisë a të politikës. 

Veçanërisht e domosdoshme është kjo aleancë në dy aspekte kryesore në 

pasqyrimin e drejtë të tezave të albanologjisë e njohjen e meritave sipas kontributit 

shkencor të atyre që i formuluan e provuan shkencërisht e atë të punës e kontributit të 

trupës akademike në institute e IAL-ve, në tërësi. 

Edhe veprimtaria e rezultatet e këtyre 6 viteve të fundit kanë shërbyer në 

konsolidimin e këtyre tezave për origjinën e lashtësinë e popullit e të gjuhës shqipe, për 

origjinën indoeuropiane e rrugëtimin e tyre mbi 8 mijë vjeçar e këtu roli i Akademisë e 

akademikëve, në kuptimin e gjerë, ka qenë parësor. Këto të vërteta do të rikonfirmohen 



 

 

 

e pasqyrohen në historinë e re e në enciklopedi, të argumentuara edhe me faktet e 

studimet e reja. Ne duhet të jemi zëdhënës të tyre, jo deformues e zhvleftësues, duke u 

bërë pa dashje zëdhënës të diletantizmit”, theksoi akad. Gjinushi. 

Më tej ai u shpreh se “Trupa e kërkuesve dhe studiuesve duhet mbështetur, duke 

respektuar figurën e shkencëtarit, të ikonave të shkencës e të çdo punonjësi kërkimor-

shkencor në Institute a IAL. Brezi i ri ka nevojë për modele e për t‟i krijuar bindjen se 

edhe këtu bëhet shkencë, se edhe në Shqipëri mund të zhvillosh talentin tënd.” 

Në vitin e 6-të të përfshirjes së Akademisë së Shkencave në procesin e 

reformimit, Kryetari i njohu shkurtimisht gazetarët me rezultatet e punëve dhe 

projekteve të realizuara nga ASHSH-ja.  

 

 
 

Ai vuri në dukje ndër të tjera se nën drejtimin e akademikëve a të njësive e 

komisioneve të saj, janë realizuar a janë në proces mbi 40 projekte shkencore në fusha të 

ndryshme të shkencës si dhe 3 projektet madhore të albanologjisë, në të cilat janë 

aktivizuar mbi 200 punonjës kërkimorë-shkencorë e specialistë të lartë, e në perspektivë 

ky numër do të shkojë në rreth 1500 autorë artikujsh enciklopedikë. 

Akademia e institutet e saj botojnë 11 periodikë në vit dhe mbi 40 tituj librash e 

monografish, produkt i punonjësve të saj a të studiuesve jashtë institucionit. Strukturat 

pranë Akademisë së Shkencave me aktivitetin e tyre kanë bërë që të organizohen në vit 

rreth 140-150 veprimtari si: kuvende, konferenca, simpoziume, shkolla verore etj., në 

bashkëpunim me tërë institucionet e arsimit të lartë e shkencës në vend. 



 

 

 

Me rastin e prezantimit për gazetarët të kopjes së parë të “Fjalorit të madh të 

gjuhës shqipe”, akad. Gjinushi falënderoi autorët së bashku me ata që po përmbyllin 

hartimin e Historisë dhe fjalësit të Enciklopedisë.  

Në fund të fjalës së tij, akad. Gjinushi shprehu falënderime në emër të gjithë 

trupës akademike: anëtarëve të Asamblesë, seksioneve, komisioneve, njësive e 

bashkëpunëtorëve për ndjekjen e pasqyrimin e veprimtarisë së tyre dhe iu uroi një vit të 

mbarë në 2026-ën.  

Më pas gazetarët u ftuan në një koktej dhe u ndanë dhurata simbolike.  

Në fund të takimit, akad. Vasil Tole, zv. kryetar i ASHSH-së, i ftoi gazetarët në 

sallën “Aleks Buda” për të ndjekur recitalin violinë-piano me artistët Kledis Rexho 

(violinë) dhe Elvina Gurra (piano), që u organizua me mbështetjen e Komisionit të 

përhershëm të arteve, pranë Akademisë së Shkencave. 

www.akad.gov.al 

U zhvilluan punimet e konferencës shkencore ndërkombëtare “Frazeologjia e 

gjuhës shqipe në arealin gjuhësor ballkanik” 

 

Veprimtaria u mbajt më 8 dhjetor 2025, me organizimin e Institutit të Gjuhësisë 

dhe të Letërsisë, pjesë e Akademisë së Shkencave të Shqipërisë.  

Konferenca mblodhi bashkë mbi 40 studiues të gjuhësisë nga Shqipëria, Kosova, 

Maqedonia e Veriut, Serbia, Bullgaria dhe Greqia.  

 

 
 

Organizimi i kësaj veprimtarie u bë me synimin për një studim më të gjerë e më 

të thelluar, sipas teorive dhe metodave shkencore bashkëkohore, të çështjeve që lidhen 

me frazeologjinë e gjuhës shqipe, si dhe çështjeve të reja që lindin gjatë procesit të 

studimit.  

Përgjegjësi i departamentit, prof. dr. Artur Lama, hapi konferencën dhe 

parashtroi rëndësinë dhe qëllimet e saj.  

Në emër të Kryesisë së Akademisë së Shkencave, pjesëmarrësit dhe organizatorët 

i përshëndeti akad. Gëzim Hoxha. Ai vlerësoi programin e pasur dhe falënderoi 

organizatorët e konferencës, duke u shprehur se kjo veprimtari jo vetëm afirmon 

rëndësinë e kërkimit gjuhësor në hapësirën tonë akademike, por edhe forcon 

ndërveprimin e traditave studimore brenda arealit ballkanik. Për shqipen, një gjuhë me 

traditë të gjatë kontakti brenda hapësirës ballkanike, studimi i njësive frazeologjike 

mbetet një mjet i çmuar për të kuptuar jo vetëm zhvillimin e saj të brendshëm, por edhe 

ndërveprimet e vazhdueshme në gjuhën fqinje, me të cilat ka ndarë perspektiva 



 

 

 

shprehëse, struktura sintaksore dhe modele semantike”.  

 

 
 

Seanca e parë plenare u hap nga akad. Valter Memisha, drejtor i Institutit të 

Gjuhësisë dhe Letërsisë me referatin shkencor “Frazeologjia e gjuhës shqipe në arealin 

gjuhësor ballkanik”, të përgatitur së bashku me akad. Jani Thomain. Në këtë referat u 

prezantua fondi i pasur i frazeologjisë së shqipes, i pasqyruar në “Fjalorin e madh të 

gjuhës shqipe” dhe në disa fjalorë dialektorë e dygjuhësh. 

 

 
 



 

 

 

Konferenca u zhvillua në tri seanca, ku u prezantuan 31 kumtesa, të cilat sollën 

perspektiva të reja për: zgjerimim e tematikës së studimeve gjuhësore; rolin e 

frazeologjisë në gjuhën shqipe dhe marrëdhëniet e saj me gjuhët e tjera të rajonit; 

përkthimin e një entiteti frazeologjik nga një gjuhë e huaj në gjuhën shqipe; shprehjet e 

urtësisë dhe e etnografisë së të folurit ndër shqiptarë; procesin e rrudhjes dhe 

shpërbërjes së njësive frazeologjike; përdorimet diskursive të frazeologjisë; rolin e 

frazeologjisë në gjuhën shqipe dhe marrëdhëniet e saj me gjuhët e tjera të rajonit; 

ruajtjen e trashëgimisë kulturore dhe gjuhësore të arbëreshëve të Italisë‟; krijimin e 

korpusit frazeologjik të shqipes etj. 

www.akad.gov.al 

U zhvillua veprimtaria përkujtimore shkencore për studiuesin shqiptaro-

amerikan Peter Prifti 

 

Veprimtaria u zhvillua më 17 dhjetor 2025 nga Akademia e Shkencave e 

Shqipërisë, Seksioni i Shkencave Shoqërore dhe Albanologjike, Komisioni i përhershëm 

i gjuhësisë dhe i letërsisë dhe Komisioni i përhershëm i historisë. 

Prof. dr. Anila Omari, Kryetare e Komisionit të përhershëm të gjuhësisë dhe të 

letërsisë, në fjalën e hapjes theksoi se Peter Prifti ka dhënë një kontribut të rëndësishëm 

në njohjen e Shqipërisë së viteve „70-„80 në Shtetet e Bashkuara të Amerikës dhe në 

botën perëndimore, por në atdheun e tij nuk është dhe aq i njohur. Kjo konferencë do të 

ndriçojë jetën, veprën dhe kontributin e tij.  

 

 
 

Prof. dr. Paskal Milo, Kryetar i komisionit të përhershëm të historisë, e vlerësoi 

Peter Priftin si një nga figurat më të shquara të historisë së diasporës shqiptare dhe nga 

më pak të njohurat në Shqipëri. Kjo dilemë historike rreth personalitetit të Peter Priftit 

ka ardhur për arsye specifike, për shkak të situatës në marrëdhëniet shqiptaro - 

amerikane të kohës dhe për shkak të mbylljes që ka patur Shqipëria, përfshirë këtu edhe 

shkencën shqiptare. Ai vlerësoi veçanërisht veprimtarinë e Peter Priftit si aktivist 

kombëtar, intelektual dhe krijues, një personalitet që është përpjekur të jetë i 

baraslarguar nga politika duke ruajtur një identitet vetjak. 



 

 

 

 
 

Julika, mbesa e Peterit dhe vajza e shkrimtarit Naum Prifti, lexoi përshëndetjen e 

kryetarit të Federatës Vatra, dr. Elmi Berisha. Ai e vlerësoi Peter Priftin si shpirt rilindës 

dhe atdhedashës, një bashkëpunëtor i besuar i Fan Nolit dhe ithtar i idealeve të larta 

kombëtare. Vlera e veprës së tij qëndron në ndërtimin e themeleve të studimeve shqipe 

në Amerikë e më gjerë, duke i dhënë historisë së shqiptarëve hapësirë të dëgjohej dhe 

respektohej në mbarë botën. Në fund të fjalës, shpreheshin falënderime për Akademinë 

e Shkencave të Shqipërisë që po e respekton studiuesin e gjuhës shqipe dhe të 

albanologjisë. 

Akad. Hamit Kaba në kumtesën “Politika shqiptare e pasluftës në studimet e 

Peter Priftit” e vlerësoi personalitetin e studiuesit të shquar shqiptaro-amerikan dhe 

veprimtarinë komplekse në disa fusha të shkencës dhe filologjisë. Ai bëri një pasqyrë të 

plotë të krijimtarisë shkencore të Peter Priftit, të arkivave të pasura dhe studimeve të tij 

mbi historinë e Shqipërisë, që nga antikiteti e deri në ditët e sotme. Akad. Kaba 

prezantoi punën kërkimore dhe frytet e saj në qendrën e studimeve ndërkombëtare 

pranë Institutit të Teknologjisë në Kembrixh, në Maçasusets, të cilin Peteri e vazhdoi 



 

 

 

deri në vitin 1976.  

 

 
 

Akad. Kristina Jorgaqi, në kumtesën me titull “Interesat gjuhësore të poliedrikut 

Peter Prifti” vuri në dukje morinë e interesave kërkimore të Peter Priftit për Shqipërinë 

e shqiptarët dhe veçoi kontributin e tij për ruajtjen dhe njohjen e gjuhës shqipe në 

SHBA, për përhapjen e njohurive mbi historinë e saj, si dhe për mbështetjen e 

përkrahjen koherente të shqipes standarde. P. Prifti ishte pjesë e një ekipi, që merrte 

përsipër hartimin e teksteve për mësimdhënien e shqipes për anglishtfolësit. Produkti i 

një projekti trevjeçar ishte trilogjia për mësimin e shqipes, që përbëhet nga 3 tekste: 

Spoken Albanian , Standard Albanian, Reference Grammar for Students, si dhe një 

antologji me tekste leximi në gjuhën shqipe, Readings in Albanian. Paralelisht ai u 

angazhua edhe në mësimdhënien e shqipes dhe ka redaktuar të gjithë lëndën në librat 

“Shqipja e folur” dhe “Lexime në shqip”, duke ruajtur kriteret e gjuhës së njësuar 

letrare. Akad. Jorgaqi foli më tej për hartimin e metodave, fjalorët dygjuhësh dhe 

gramatikave për mësimin e shqipes nga P. Prifti etj.  



 

 

 

 
 

Prof. dr. Arben Cici në kumtesën “Fan Noli dhe Peter Prifti- nga fryma e rilindjes 

tek mendimi modern shqiptaro amerikan” e vlerësoi Peter Priftin si një nga 

personalitetet më përfaqësuese të kulturës shqiparo-amerikane të shekullit të 20-të. Ai 

punoi për t‟i sjellë çështjet shqiptare në qendër të vëmendjes akademike dhe politike në 

SHBA. Peter Prifti ishte vazhdim i drejtpërdrejtë i traditës së Fan Nolit, mendimtarit, 

përkthyesit dhe dijetarit, që besonte në fuqinë e arsimimit dhe të kulturës për të 

ndriçuar kombin. 

Prof. dr. Rami Memushaj mbajti kumtesën “Polemika Prifti - Pipa për problemin 

e gjuhës letrare të njësuar”. Duke vlerësuar jehonën e Kongresit të Drejtshkrimit (1972) 

në botën shqiptare, ku vendimet e tij u zbatuan me vullnet të lirë në të gjitha trevat 

shqipfolëse dhe në mërgatat, prof. dr. Memushaj nga debati mes intelektualëve ka 

veçuar përgjigjet e Peter Priftit për gjashtë argumentet e Arshi Pipës kundër gjuhës së 

njësuar letrare. Ndër to, për argumentin se gjuha letrare u krijua për të nënshtruar 

gegët, Petri shpjegon se nevoja për një gjuhë letrare për tërë kombin qe artikuluar nga 

tri emra të mëdhenj të Rilindjes Kombëtare: Konstandin Kristoforidhi, Sami Frashëri 

dhe Faik Konica, dhe se Komisia Letrare e Shkodrës shënon përpjekjen e parë në këtë 



 

 

 

drejtim. Punën e papërfunduar të Komisisë e përfundoi Kongresi i Drejtshkrimit, arritjet 

e të cilit, shkruan Petri, “përbejnë një gur nishan në historinë e gjuhës shqipe”.  

Biografja e Peter Priftit, znj. Eleni Karamitri, në kumtesën “Kujtesë bibliografike 

për portretin enciklopedik të Peter Priftit” renditi një sërë kontributesh: si anëtar i 

Akademisë Shqiptaro-Amerikane; në fushën e gazetarisë; në arte e letërsi e më gjerë. 

Peter Prifti publikoi artikuj në enciklopedi serioze si: Encyclopedia Britannica, 

Compton‟s Encyclopedia, Encyclopedia Americana, Collier‟s Encyclopedia, World Book 

Encyclopedia, etj. Është kontribuuesi i parë shqiptar në prestigjiozen Encyclopedia 

Britannica, pasi artikujt e tij janë me shumë vlerë për historinë e Shqipërisë dhe letërsinë 

shqipe. Emri i tij gjendet në serinë e librave “Shkrimtarë ndërkombëtarë”, ku në 

vëllimin “Shkrimtarë nga Europa Lindore” (Londër 1991) shënohet: “Peter Prifti është 

një konsulent për shqipen në Departamentin e Linguistikës në Universitetin e 

Kalifornisë, në San Diego. Ai shkruan rregullisht për tema të ndryshme lidhur me 

Shqipërinë, kryesisht mbi historinë, literaturën dhe çështjet aktuale.".  

Dr. Ermira Alija në kumtesën me titull “Një shikim komplementar në Shqipërinë 

komuniste nëpërmjet krahasimit të Priftit dhe Ypit” paraqiti nëpërmjet një analizë 

shteruese filozofike personalitetin e Peter Priftit, duke e vendosur në mesin e 

personaliteteve më me ndikim në zhvillimin kulturor të komunitetit dhe vendit të tij.  

Konferenca u mbyll me diskutime dhe konkluzione për figurën 

shumëdimensionale të Peter Priftit me kontribute në krijimtari, në historinë 

bashkëkohore, në gjuhësinë dhe gjuhën shqipe, në fushën e publicistikës, por edhe si 

aktivist kombëtar e më gjerë.  

www.akad.gov.al 

Fjala përshëndetëse e kryetarit të Federatës Vatra dr. Elmi Berisha për 

Akademinë e Shkencave të Shqipërisë në seancën akademike kushtuar 100- 

vjetorit të lindjes së Peter Priftit 

 

 
 

Të nderuar anëtarë të Akademisë, anëtarë të Shoqatave, të nderuar 

bashkatdhetarë,  

Të dy vëllezërit, Peter dhe Naum Prifti, simbolizojnë një zinxhir të 

vazhdueshmërisë së dijes, talentit dhe patriotizmit në familje. Përpara se të isha 

President i Vatrës, kam pasur fatin të njoh krijimtarinë e Naum Priftit dhe më tej të 

bashkëpunoj me të për çështjen shqiptare si Sekretar i Vatrës për 15 vite, në pjesëmarrje 

dhe organizime të shumë evenimenteve e veprimtarive, tubimeve e takimeve nga 

Uashingtoni në Boston, nga Nju Jorku në Kosovë.  

Një shpirt rilindës dhe atdhedashës, Peter Prifti ishte Sekretar dhe Editor i Diellit 

në Boston nga 1958-1960, por mbeti një Vatran i përkushtuar dhe i devotshëm gjatë 

gjithë jetës së tij. Ai ishte shumë më tepër se studiues, sepse me njohjen e thellë të 



 

 

 

trashëgimisë shqiptare nga njëra anë dhe thellësinë e diturive të tij të filozofisë 

perëndimore nga ana tjetër, Peter Prifti e sillte, si askush tjetër, historinë, kulturën dhe 

gjuhësinë tek audienca të gjera në mbarë botën.  

Si ithtar i së vërtetës, shkrimet e artikujt në revistat më prestigjioze amerikane 

dhe të huaja, dhe recensionet e botimeve për Shqipërinë dhe Kosovën, Peter Prifti i 

qëmtonte me kritere thellësisht shkencore, duke pasur si busull të vërtetën dhe 

demaskimin e çdo shtrembërimi të informacionit. Pena e tij asgjesonte me fakte 

narrativat e pavërteta e qëllimkeqe si edhe shpifjet pseudoshkencore ndaj Shqipërisë 

dhe Kosovës, veçanërisht në periudha të vështira historike.  

Si autor dhe kontributor në shumë lëmi shkencore, influenca e tij, që nga librat 

dhe botimet e para në MIT, tek publicistika dhe kapitujt për serinë Encyclopedia 

Britannica është e pashoqe në botën akademike.  

Kur vjen fjala tek gjuha e unifikuar shqipe, Peter Prifti është burimi më serioz i 

argumenteve ku spikasin dy veçori kryesore: njohja e njësimit të gjuhës si tipar i 

identitetit kombëtar dhe parimet e kohezionit gjuhësor të shqipes.  

Dhe ajo që mbetet më në fund, është gjurmëlënia e një personaliteti të farkëtuar 

me integritetin e shkencëtarit të mirëfilltë dhe atdhedashësit të vërtetë. Një 

bashkëpunëtor i besuar i Fan Nolit dhe ithtar i idealeve të larta kombëtare, i orientuar 

kah metodologjia shkencore, Peter Prifti ndërtoi themelet e Studimeve Shqipe në 

Amerikë dhe më gjerë, dhe si i tillë i dha historisë së shqiptarëve hapësirë të dëgjohej 

dhe respektohej në mbarë botën.  

Faleminderit Akademisë së Shkencave të Shqipërisë që po e respekton këtë 

gjigand të studimeve shqipe dhe të Albanologjisë. 



 

 

 

 

U mbajt konferenca shkencore “Gjurmët e fjalës – Martin Camaj në 100-

vjetorin e lindjes” 

 

Veprimtaria shkencore kushtuar Martin Camajt në 100-vjetorin e lindjes u mbajt 

më 15 dhjetor 2025, me organizimin e Akademisë së Shkencave të Shqipërisë, Seksioni i 

Shkencave Shoqërore dhe Albanologjike, në bashkëpunim me Institutin e Gjuhësisë dhe 

të Letërsisë (ASHSH) dhe Universitetin “Luigj Gurakuqi” të Shkodrës.  

Konferenca u zhvillua me praninë e Kryetarit të Akademisë së Shkencave akad. 

Skënder Gjinushi dhe anëtarëve të tjerë të Kryesisë. 

Akad. Gëzim Hoxha, Kryetari i Seksionit të Shkencave Shoqërore dhe 

Albanologjike (ASHSH), mbajti fjalën përshëndetëse në emër të Kryesisë së Akademisë 

së Shkencave të Shqipërisë, duke u ndalur në kompleksitetin e vlerave të veprës së 

Martin Camajt, që reflektohen në krijimtarinë letrare, në kontributet qenësore në fushë 

të gjurmimeve albanologjike, në ndihmesat në fushë të gramatologjisë dhe të filologjisë 

së tekstit. Ai u shpreh se ky përvjetor nuk është vetëm një përkujtim, por një rikthim i 

domosdoshëm te burimet e mendimit, të gjuhës dhe të estetikës që Camaj i la kulturës 

sonë si një trashëgimi e pashtershme. Ndërsa bëri një pasqyrë të shkurtër të temave që 

përmban programi i konferencës, akad. Hoxha tha se Camaj mbetet një figurë që ende 

kërkon, madje kërkon me ngulm, një rivlerësim të vazhdueshëm kritik. Ai e vlerësoi 

konferencën, jo vetëm si një homazh, por edhe si një nxitje për të thelluar kërkimin 

shkencor mbi veprën e tij, për ta vendosur Camajn në qendër të debatit bashkëkohor 

letrar, gjuhësor dhe kulturor, aty ku ai realisht e meriton të qëndrojë. 

 

 



 

 

 

Në këtë konferencë mbajti një fjalë përshëndetëse dhe z. Bujar Hudhri, botues i 

veprës së plotë të Martin Camajt ndër vite, më së fundi dhe i një formati krejt të ri të 

kësaj të fundit, të pajisur dhe me parathënie studimore nga akademik Matteo Mandalà. 

Receptimi i veprës së Martin Camajt orientohet më së miri dhe nga realizimi i botimeve 

të kësaj natyre, që merr parasysh gjinitë dhe veprat më të rëndësishme të këtij autori. 

 

 
 

Seancën e parë e hapi prof. dr. Bashkim Kuçuku me kumtesën me titull 

“Arketipia, traditë dhe identitete”. Ai u ndal në çështje të receptueshmërisë së veprës së 

Camajt, në interpretimin e gjenezës së stilit krijues dhe motivet themelore e komplekse 

që reflektohen në krijimtarinë e tij letrare. 

 

 



 

 

 

Prof. asoc. dr. Evalda Paci mbajti kumtesën me titull “Kultura e librit të shtypur 

dhe çështje të receptimit të tekstit biblik në studimet e Martin Camajt”. Ajo u ndal në 

çështje të interpretimit të disa të dhënave që kanë të bëjnë me kulturën e librit të 

shtypur, aspekte të teknologjisë përkatëse në shekullin XVI, si dhe në analizat tekstore 

me burim pasazhe ungjillore që mundësojnë dhe një brendësim të thelluar të teksteve të 

vjetra shqipe në optikën e M.Camajt. 

 

 
 

Në kumtesën me titull “Midis strukturës dhe lirisë: Paralele Camaj - Jakobson 

mbi gjuhën si sistem dhe përvojë estetike”, prof. dr. Aljula Jubani në bashkautorësi me 

A. Jankon trajtoi çështje të pranisë së ndikimit në formimin gjuhësor të Camajt të 

elementeve e shkollës së rrethit gjuhësor të Pragës, fakt që dëshmohet dhe në qëmtimet 

e tij në fushë të gramatologjisë. 

Në kumtesën me titull “Shumëgjuhësia në veprën e Camajt dhe marrëdhëniet e 

saj me kontekstin e sotëm gjuhësor” të Mimoza Prikut u trajtuan çështje të zgjedhjeve 

gjuhësore në krijimtarinë letrare të Camajt, duke u mbështetur në analiza të tekstit dhe 

të varianteve të fjalëve të caktuara, me një peshë të caktuar në leksikun krahinor dhe 

mbarëshqiptar. 



 

 

 

Në kumtesën me titull “Dranja, emblema e veprës letrare të Camajt”, të Arben 

Prendit u trajtuan aspekte të klasifikimit e shestimit zhanror në veprat e Martin Camajt, 

duke nënvizuar veçanërisht thyerjen e tipologjisë së llojit, dukurinë e palimpsestit, 

vëzhgimet mbi tekstin e kodifikuar. 

Në kumtesën “Burime klasike në poezinë e Camajt”, prof. asoc. dr. Lili Sula u 

përqendrua në aspekte të pranisë së motiveve të botës klasike në krijimtarinë e Camajt, 

duke u ndalur në tekste të përveçme poetike të tij, si dhe duke nënvizuar disa vështrime 

studimore në lidhje me këtë dimension të shkrimtarisë së tij.  

Në kumtesën “Camaj si përkthyes i Ungaretit”, prof. asoc. dr. Alva Dani trajtoi 

me anë analizash krahasimtare disa hollësi të përkthimeve të krijimtarisë poetike të 

letërsisë italiane nga Camaj, duke interpretuar dhe diferencimet përkatëse në përftesa 

mes varianteve të tij në gjuhën shqipe dhe të teksteve gjegjëse poetike të Ungarettit.  

Në kumtesën me titull “Ndër mijëra trajta ideja (një qasje fenomenologjike dhe 

hermeneutike në tekstin poetik të M.Camajt)”, prof. asoc. dr. Viola Isufaj u ndal në 

çështje të interpretimit të simbologjisë komplekse përmes personazhesh në veprën e 

Martin Camajt, duke ilustruar me analiza konkrete tekstore nga kjo e fundit, për të 

nënvizuar më tej dhe përsosmërinë e strukturave poetike dhe figurshmërinë komplekse 

në to. 

 

 
 

Në kumtesën “Novelat e Martin Camajt: “Pishtarët e natës”, “Shkundullima”, 

“Rrungaja në mars”, - mes njëmendësisë e legjendës”, studiuesi Virion Graçi u ndal 

hollësisht në çështje të leximit e interpretimit të përmbajtjes në një gjini të përveçme 

letrare të lëvruar nga Martin Camaj. 

Dr. Belfjore Qose mbajti kumtesën ”Modernizmi i M. Camajt, një estetikë “e 



 

 

 

huaj”, ku trajtoi çështje të rinjohjes së prirjeve letrare dhe estetike në veprën e Camajt. 

Studiueset Zamira Shkreli, Anisa Kosteri, u paraqitën me kumtesën me titull 

“Martin Camaj si etnolinguist. Ndërlidhja e dialektit, mitit dhe identitetit kombëtar”, 

duke u përqendruar në vlerat etnokulturore të shkrimtarisë së Camajt e në veçanti në 

tipare të shprehësisë në novelën me titull “Shkundullimat”. 

Gjithashtu, Behar Gjoka mbajti kumtesën e titulluar “Dramaturgjia ekzistenciale 

e Martin Camajt”. Ai e vlerësoi dramaturgjinë si pjesën më të vlertë dhe impresionuese 

të autorit.  

Ledio Hala mbajti kumtesën "Arkivi që flet: strategjitë e Martin Camajt për 

albanologjinë e së nesërmes”.  

Më tej, Jorina Kryeziu (Shkreta) mbajti kumtesën “Evolucioni zhanror; Fillesa, 

Djella”; Alma Abdullahu mbajti kumtesën “Limiti i autorit: “Vetëpërcaktimi” i Camajt”; 

Rafaela Marteta mbajti kumtesën “Skaje identitare te Djella. Një histori shoqnore dhe 

gjuhësore sipas Camajt”; Rrezarta Draçini mbajti kumtesën “Loja e fjalëve dhe loja e 

jetës: psikeja malësore në krijimtarinë e Camajt; Rovena Vata mbajti kumtesën 

“Vendlindja, identitetet dhe pjesë të kujtesës antropologjike në vargjet poetike të Martin 

Camajt” dhe Neli Naço mbajti kumtesën “Shenja të modernitetit: poetika e arkaikes në 

poezinë e Martin Camajt”.  

 

 
 

Me tematikat e cekura gjatë punimeve të konferencës shkencore “Gjurmët e fjalës 

– Martin Camaj në 100-vjetorin e lindjes” synohej të thelloheshin disa linja studimore që 

kanë të bëjnë me studimin e prozës dhe poezisë së Camajt, por dhe të analizoheshin 



 

 

 

tipare të përveçme të krijimtarisë së tij (dramaturgjia ndër të tjera) si dhe arketipia, mitet 

dhe receptimi i burimeve klasike, gjithashtu dhe kërkime specialistike në fushë të 

gjuhësisë, filologjisë së tekstit dhe analizës së krahasuar tekstore, një metodë kjo e 

pranishme në disa punime shkencore të tij, për të cilat dhe ka vend të flitet më gjerë. 

Personaliteti shumëdimensional i Martin Camajt u shtjellua gjerësisht dhe në përputhje 

me tiparet qenësore të krijimtarisë dhe të kontributeve të tij në disa disiplina. Një fakt i 

tillë u nënvizua sërish dhe në përmbyllje të punimeve të konferencës. 

www.akad.gov.al 

U mbajt tryezë e rrumbullakët për evidentimin e kapaciteteve të institucioneve 

kërkimore shkencore në lidhje me monitorimin e pasurive ujore në Shqipëri 

 

Veprimtaria u organizua nga Akademia e Shkencave e Shqipërisë, Seksioni i 

Shkencave Natyrore dhe Teknike, gjegjësisht Njësia kërkimore “Pasuritë Ujore”, në 

bashkëpunim me IAL-të, institucionet kërkimore, si dhe institucionet shtetërore 

hartuese dhe zbatuese të politikave në sektorë të ndryshëm që lidhen me administrimin 

e ujërave.  

Tryeza shkencore me temën “Evidentimi i kapaciteteve të institucioneve 

kërkimore shkencore në lidhje me monitorimin e pasurive ujore në Shqipëri” u zhvillua 

me praninë e Kryetarit të Akademisë së Shkencave akad. Skënder Gjinushi dhe u 

moderua nga akad. Besnik Baraj e dr. Allabashi. 

 

 
 

Akad. Besnik Baraj, drejtues i Njësisë “Pasuritë Ujore”, në fjalën hapëse të 

veprimtarisë e vuri theksin tek njohja dhe evidentimi i kapaciteteve shkencore, me 

qëllim që t‟i ofrohen pushtetit lokal, qendror dhe politikbërësve për përfshirjen në 

zgjidhjen e sfidave që kalon vendi. Më tej ai foli për ngritjen e urave të komunikimit për 

t‟i ndihmuar e zhvilluar më tej kërkuesit shkencor në bashkëpunimin me politikbërësit, 

për ta kthyer produktin shkencor në dobi të shoqërisë, si një praktikë bashkëpunuese që 

përfshihet në prioritetet e procesit të integrimit të Shqipërisë në BE. 

Akad. Neki Frashëri përshëndeti pjesëmarrësit në emër të kryesisë së Akademisë 



 

 

 

së Shkencave të Shqipërisë. Ai tha se uji dhe karboni janë dy baza shumë të 

rëndësishme të jetës, ndaj Akademia e Shkencave dhe njësitë pranë saj, veçanërisht 

njësia “Pasuritë Ujore” do të luajnë një rol të rëndësishëm për të nxitur e materializuar 

bashkëpunimin e komunitetit shkencor si brenda vetes, por edhe me politikëbërësit dhe 

komunitetin shkencor, duke kaluar në bashkëpunime ndërdisiplinore brenda 

fakulteteve, midis universiteteve brenda dhe jashtë, me politikbërësit e deri në zbatimin 

e studimeve në dobi të publikut dhe shoqërisë. 

Dr. Roza Allabashi paraqiti gjetjet dhe një përmbledhje të raportit mbi 

evidentimin e kapaciteteve laboratorike kërkimore shkencore të IAL-ve të cilat përveç të 

tjerash operojnë në monitorimin dhe menaxhimin e cilësisë së burimeve ujore në 

Shqipëri. 

 

 
 

Disa nga rekomandimet e këtij raporti ishin: forcimi i kapaciteteve teknike e 

njerëzore të institucioneve kërkimore, për t„ju përgjigjur sa më mirë nevojave e sfidave 

të sektorit; diversifikimi dhe maksimizimi i burimeve të financimit për kërkimin 

shkencor, duke përfshirë fondet kombëtare e ndërkombëtare për shkencën dhe forcimin 

e bashkëpunimit me sektorin privat, dhe veçanërisht ngritja e një qendre kombëtare 

kërkimore për ujërat.  

Në fund, u kërkua nga të gjithë pjesëmarrësit të kontribuonin në pasurimin e 

këtij raporti me informacionet nga secili departament i IAL-ve ose institucion 

pjesëmarrës në këtë aktivitet.  

Kryetari i ASHSH-së, akad. Skënder Gjinushi falënderoi së pari të gjithë 



 

 

 

pjesëmarrësit, përfaqësues të institucioneve dhe departamenteve të IAL-ve që kanë 

pranuar të bashkëpunojnë me Njësinë “Pasuritë Ujore” në Akademinë e Shkencave dhe 

vlerësoi punën e bërë nga Njësia për të evidentuar kapacitetet ekzistuese. Ai tha se mbi 

bazën e këtij raporti argumentohet edhe më mirë nevoja e ngritjes së një qendre, dhe 

natyrisht ngritja e një qendre të tillë do lehtësonte bashkëpunime të sektorëve të 

kërkimit me politikëbërësit apo institucionet ekzekutive që kanë për detyrë 

monitorimin e ujërave.  

Ngritja e Njësinë “Pasuritë Ujore” është bërë pikërisht për të koordinuar 

kërkimin shkencor me strukturat dhe kapacitetet që ekzistojnë në Shqipëri, dhe ky është 

një nga misionet që ka ASHSH-ja; që të bëhet si një pikë koordinimi dhe vlerësimi për të 

afruar kërkuesit e departamenteve, të bashkohen laboratorët, të takohen së bashku dhe 

të ideojnë qoftë zgjidhjen e problematikave, qoftë projekte të përbashkëta.  

Ngritja e njësive çon gradualisht në nevojën e një instituti që të kryejë funksionin 

e koordinimit të një kërkimi shkencor. Ndaj, në strategjinë e qeverisë për të arritur 

pikërisht standarde europiane, më në fund parashikohet ngritja e njësive, ose qendrave 

të reja shkencore. Edhe diaspora shkencore e ka ngritur nevojën e një instituti 

koordinues, që të sigurohen edhe ekspertiza dhe analiza të nivelit të lartë, dhe 

mundësia e bashkëpunimit është edhe më e lehtë. Meqenëse edhe parashikohet ngritja e 

një qendre, mendoj se duhet t‟i jepet një drejtim multifinksional: për ujërat, për mjedisin 

e më gjerë. 

 

 
 

E. Halo (AMBU) foli për rolin e agjencive shtetërore në monitorimin e ujërave në 

nivel kombëtar, nevojat për mbështetje teknike dhe ekspertizë të jashtme, në përputhje 



 

 

 

me standardet dhe praktikat më të mira kombëtare dhe europiane. 

Prof. dr. Etleva Hamzaraj (Fakulteti i Shkencave të Natyrës) foli për përvojën e 

përfshirjes së universiteteve në monitorimin e ujërave.  

Në seancën e dytë pati shumë diskutime në lidhje me plotësimet e mundshme 

mbi kapacitetet shkencore teknike dhe metodologjike nga institucionet shkencore; 

adresimin e mungesës së protokolleve e standardeve kombëtare të harmonizuara me 

DKU-në për monitorimin; bashkëpunimin shkencë-vendimmarrje; përfshirjen e 

laboratorëve universitarë në programin kombëtar të monitorimit të ujërave; 

këndvështrimin e shkencës dhe vendimmarrjes, si dhe gjetjen e rrugëve më të mira për 

përfshirjen e profesionistëve të rinj në problematikën aktuale etj. 

www.akad.gov.al 

U mbajt konferenca ndërkombëtare dyditore “Lëvizje dhe kufij”: Duke 

eksploruar ndikimin e negocimit të tyre në art dhe kulturë në Shqipëri dhe më 

gjerë” 

 

Veprimtaria u mbajt në Akademinë e Shkencave të Shqipërisë me organizimin e 

Qendrës së Studimit të Arteve.  

Akad. Stefan Çapaliku, drejtor i Qendrës së Studimit të Arteve, bëri një 

prezantim hyrës për veprimtarinë. Ai tha se konferenca e këtij viti është përqendruar në 

periudhën që shkon nga viti 1991 deri më sot. Fundi i periudhës së socializmit shtetëror 

e ripërcaktoi idenë e kufijve edhe një herë. Në letër, liria e lëvizjes u bë një e drejtë e 

garantuar për të gjithë, por utopia e kufijve të hapur në fillim të viteve 1990 ishte një 

përvojë traumatike e imigracionit dhe pati një ndikim të rëndësishëm në zhvillimin e 

artit post-socialist dhe bashkëkohor shqiptar. 

 

 
 

Seancën e parë e hapi Franco “Bifo” Berardi, teoricien social, aktivist dhe një nga 

figurat kyçe në lëvizjen italiane Autonomia e viteve ‟70 me punimin “Aushvic në breg 

të detit”.  

Më tej paraqitën punimet shkencore: Sofia Franchini (studente e doktoratës në 

antropologji sociale në Universitetin e Kembrixhit); Filippo Furri (antropolog, 



 

 

 

bashkëpunëtor në Institut Convergences Migration, Paris) dhe Ervin Shehu (doktorant 

në antropologji sociale në Universitetin e Egjeut).  

 

 
 

Në sesionin me temën “Praktika të zhbërjes së kufijve” paraqitën punimet: Boris 

Buden (shkrimtar dhe përkthyes, Berlin); Valentina Bonizzi (artiste, bashkëthemeluese 

dhe kuratore programi në Institutin e Artit dhe Medias “Bulevard”); Agata 

Rogos/Weiss (studiuese, antropologe dhe kuratore); artisti Francesco Bertelé dhe 

studiuesi i artit Hristo Kaloyanov.  

Në ditën e dytë, në sesionin me temën "Drejtësi sociale" prezantuan punimet 

Silvia Cafora (arkitekte, studiuese në Qendrën e Studimeve Territoriale (CST), 

Universiteti i Bergamos) dhe Filippo Furri; artisti dhe filozofi Luis Guerra Miranda 

(Madrid, Spanjë); arkitekti dhe eseisti Skënder Luarasi dhe arkitekti Mehmet Sinan 

Bermek (Stamboll, Turqi).  

Në sesionin me temën “Gjeografi të reja” prezantuan punimet: Dimitra Gkitsa 

(lektore, Universiteti i Sauthemptonit); Pati Vardhami (kuratore, teoriciene dhe artiste); 

Niovi Zarampouka-Chatzimanou (kuratore, bashkëdrejtoreshë e Counterpoints Greece 

dhe themeluese e Pavilion of Imagination) dhe Giuseppe Previtali (profesor asistent në 

Universitetin e Bergamos). 

Në mbyllje të veprimtarisë, dr. Stefano Romano dhe dr. Jonida Gashi bënë 



 

 

 

analizën e prezantimeve dhe diskutimeve ndërmjetëse të konferencës.  

 

 
 

Nëpërmjet studimeve mbi transformimin e qytetit, u analizuan kufijtë dhe 

lëvizjet dhe raporti i artit me to, duke filluar nga hapësira urbane lokale deri në nivelin 

kombëtar dhe ndërkombëtar.  

Akademia e Shkencave dhe Arteve e Kosovës (ASHAK) feston 50-vjetorin e 

themelimit 

 

Fjala përshëndetëse e akad. Skënder Gjinushit kryetarit të Akademisë së 

Shkencave të Shqipërisë, në ceremoninë solemne të mbajtur sot në Prishtinë  

-Akad. Gjinushi: Në periudhat më të vështira të historisë sonë kur hapësira e 

lirisë ngushtohej dhe të drejtat themelore mohoheshin, Akademia u shndërrua në një 

kala të rezistencës intelektuale. Këtu u mbrojt fjala shqipe, kultura, trashëgimia e 

historia e popullit shqiptar në Kosovë; këtu u ruajt vijueshmëria e mendimit shkencor; 

këtu u mbajt gjallë ideja se e vërteta dhe dija nuk mund të shtypen. Ky kontribut, i bërë 

pa bujë, është një nga faqet më të ndritshme të historisë së ASHAK-ut.- 

-Akad. Gjinushi: Bashkëpunimi ynë ka ardhur duke u rritur, mbështetur tashmë 

në protokolle e projekte konkrete, marrëveshje dhe programe të përbashkëta, duke u 

bërë një shembull i shkëlqyer se si dy institucione të dijes dhe mendimit akademik 

brenda së njëjtës hapësirë kombëtare e kulturore mund të rrisin kapacitetet e tyre duke 

punuar së bashku.- 

 

 



 

 

 

Fjala e plotë:  

I nderuar kryetar i ASHAK, mik e koleg Mehmet Kraja, 

Të nderuar anëtarë të Akademisë së Shkencave dhe të Arteve të Kosovës, 

Të nderuar drejtues dhe përfaqësues të Akademive simotra, 

Të nderuar akademikë, profesorë, studiues dhe krijues, 

Të nderuar të pranishëm, 

Është një kënaqësi e përjetim i veçantë të jemi sot së bashku për të shënuar 50-

vjetorin e themelimit të Akademisë së Shkencave dhe Arteve të Kosovës; për të 

kremtuar një gjysmë shekulli histori të dijes, mendimit të lirë dhe të përpjekjeve të 

pareshtura për ta vendosur shkencën, artin dhe kulturën në vendin që meritojnë në 

shoqëri, arsim e ekonomi. 

Akademia e Kosovës lindi në kohë të vështira, si një nevojë e domosdoshme dhe 

e paevitueshme; lindi si fryt i formimit, rritjes e ndërgjegjësimit të inteligjencës 

Kosovare e i përpjekjeve të saj të vazhdueshme për të zënë e luajtur rolin e misionin që i 

takonte në ato vite të historisë, përcaktuese për mbijetesën e të ardhmen e Kosovës. 

Hedhja e themeleve të shkencave albanologjike me krijimin e Institutit të Albanologjisë 

në vitet 50-të; formimi i arsimit të lartë me Universitetin e Prishtinës në vitet ‟60-70 u 

kurorëzua me krijimin e Akademisë së Shkencave dhe Arteve të Kosovës si institucioni 

më i lartë shkencor që do ta përfaqësonte denjësisht inteligjencën e shkencën shqiptare 

në Kosovë. 

Që nga ajo ditë Akademia ka qenë jo vetëm një institucion i dijes e i standardit 

shkencor, por edhe një simbol identiteti, dinjiteti dhe vetëdijeje kombëtare. Në 

periudhat më të vështira të historisë sonë kur hapësira e lirisë ngushtohej dhe të drejtat 

themelore mohoheshin, Akademia u shndërrua në një kala të rezistencës intelektuale. 

Këtu u mbrojt fjala shqipe, kultura, trashëgimia e historia e popullit shqiptar në Kosovë; 

këtu u ruajt vijueshmëria e mendimit shkencor; këtu u mbajt gjallë ideja se e vërteta dhe 

dija nuk mund të shtypen. Ky kontribut, i bërë pa bujë, është një nga faqet më të 

ndritshme të historisë së ASHAK-ut. 

Pas vitit 1999, në Kosovën të lirë e të pavarur, Akademia e Kosovës rifilloi punën 

në kushte e me energji të re, duke u shndërruar në një prej institucioneve me ndikimin 

më të madh në orientimin e proceseve të dijes dhe kulturës në Kosovë. Studimet, 

botimet dhe qëndrimet e saj e të anëtareve të saj kanë ndikuar në studimin e ruajtjen e 

trashëgimisë, në zhvillimin akademik dhe në ndërtimin e urave të bashkëpunimit me 

botën shkencore mbarëkombëtare dhe ndërkombëtare. 

Akademitë tona, që në fillimet e tyre, një nga dimensionet më të rëndësishme të 

punës kanë pasur bashkëpunimin e vazhdueshëm, të besueshëm dhe të strukturuar 

midis tyre. Ky bashkëpunim ka qenë vazhdim i natyrshëm i bashkëpunimit midis 

institucioneve arsimore e shkencore pararendëse, Universitetit të Tiranës e atij të 



 

 

 

Prishtinës e midis instituteve albanologjike, që kulmon me bashkëpunimin model midis 

emblemave të Akademizmit shqiptar personaliteteve të paharruara Idriz Ajeti, Besim 

Bokshi e Ali Hadri, në Prishtinë, me Eqrem Çabejn, Androki Kostallarin, Shaban 

Demirajn e Mahir Domin, në Tiranë, që çoi në realizimin e projektit më madhor të 

albanologjisë e kontributin tonë më të vyer, në atë të njehsimit të gjuhës letrare shqipe, 

në vendosjen e shqipes standarde si gjuhë e përbashkët, bashkëpunim i cili përcillte e 

udhëhiqej nga fryma në të cilën u zhvilluan kongreset e Manastirit e konsultat e 

Shkodrës e të Prishtinës për gjuhën. 

Nisur nga kjo përvojë, bashkëpunimi ynë ka ardhur duke u rritur, mbështetur 

tashmë në protokolle e projekte konkrete, marrëveshje dhe programe të përbashkëta, 

duke u bërë një shembull i shkëlqyer se si dy institucione të dijes dhe mendimit 

akademik brenda së njëjtës hapësirë kombëtare e kulturore mund të rrisin kapacitetet e 

tyre duke punuar së bashku. Produktet janë të shumta, por, më lejoni të veçoj një, 

projektin për hartimin e Enciklopedisë Shqiptare. Ky projekt është një prej nismave më 

të mëdha dhe më ambicioze të ndërmarra prej shkencave shqiptare, që prej krijimit të 

akademive tona, i krahasueshëm me atë për gjuhën standarde, si për nga dimensioni e 

numri i institucioneve e specialistëve të angazhuar, ashtu dhe për nga kërkesa e lartë 

për kompetencë, vërtetësi shkencore, standarde akademike e koordinim 

ndërinstitucional. Fakti që dy akademitë tona po e zhvillojnë së bashku këtë detyrë të 

madhe, tregon jo vetëm pjekurinë e bashkëpunimit, por edhe ndërgjegjen e përbashkët 

për përgjegjësinë që kemi ndaj historisë, trashëgimisë e kulturës sonë kombëtare, të 

bazuara mbi të vërteta shkencore. Enciklopedia Shqiptare, ashtu si dhe Fjalori i Madh i 

Gjuhës Shqipe nuk janë vetëm vepra reference, ato janë dhe instrumente identitare, 

arkitektura të dijeve tona, botime që do t‟u shërbejnë brezave e studiuesve për dekada. 

Ne jetojmë në një kohë kur integrimi europian është projekti strategjik i shoqërisë 

sonë e synimi i përbashkët mbarëpopullor në të dyja shtetet tona. Shqiptarët në Kosovë 

e Shqipëri janë përkrahësit më të mëdhenj të BE-së e NATO-s. Procesi integrimit, ndër 

të tjera, përtej negociatave dhe rregullave kërkon dije, kërkon rritje të investimeve në 

kërkimin shkencor e forcim të institucioneve shkencore. 

Integrimi europian do të thotë e nuk mund të realizohet pa u shoqëruar e 

paraprirë nga integrimi në shkencë e arsim, domethënë pa arritjen e standardeve 

europiane prej institucioneve tona të arsimit e të shkencës, e këtu, roli i akademive tona 

është parësor. Për këtë, krahas zhvillimit e forcimit të shkencave identitare lipset të 

forcohen dhe shkencat integruese ku prapambetja relative është më e madhe, shkenca 

që ndikojnë më drejtpërdrejt në zhvillimin e ekonomisë e futjen e teknologjive të reja. 

Gara sot, në nivel rajonal e global, përcaktohet nga shkalla e përdorimit të inteligjencës 

artificiale. Prandaj, forcimi i bashkëpunimit mes Akademisë së Shkencave të Kosovës 

dhe Akademisë së Shkencave të Shqipërisë, në fushat kryesore të dijes, sigurisht e 



 

 

 

kombinuar kjo me bashkëpunimin me akademitë e tjera, anëtare të ALLEAS, është më i 

rëndësishëm se kurrë. Vetëm me strategji e projekte të përbashkëta, me standarde të 

unifikuara, me platforma të koordinuara të kërkimit dhe me përfaqësim të përbashkët 

në strukturat europiane, hapësira jonë shkencore mund të ketë peshën që meriton e të 

kryejë misionin e saj. 

Me përvojën tashmë 50-vjeçare, Akademia e Shkencave dhe Arteve të Kosovës ka 

mundësinë dhe kompetencën që të jetë udhëheqëse e oponente në vizionin e zhvillimit 

të Kosovës, duke qenë zëri i arsyes, i dijes dhe i mendimit shkencor, në përballimin e 

sfidave të reja. 

Me këtë rast jubilar dua të shpreh mirënjohjen tonë të thellë për të gjithë 

akademikët ndër vite, studiuesit, krijuesit dhe bashkëpunëtorët e Akademisë, për 

punën, integritetin dhe përkushtimin e tyre. Në mënyrë të veçantë përulemi para 

veprës e jetës së anëtarëve të larguar nga jeta, kontributi i të cilëve është një pasuri e 

çmuar për gjithë shkencën shqiptare.  

I urojmë Akademisë së Shkencave dhe të Arteve të Kosovës suksese të reja në 

misionin e saj të rëndësishëm, me bindjen se akademizmi shqiptar në Kosovë do të jetë 

gjithnjë në lartësinë e kohës, duke e forcuar rolin e vet shkencor dhe kombëtar në 

hapësirën mbarëshqiptare, e duke zënë një vend të denjë në radhët e akademive 

europiane. 

Urime për 50-vjetorin e themelimit të Akademisë së Shkencave dhe Arteve të 

Kosovës! 

Ju faleminderit. 

www.akad.gov.al 

 

http://www.akad.gov.al/?fbclid=IwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHiPFn0pzu3Tmu_CW7N0h2Bj29PRJ2izEVr1f5DM6USG9-6JES69Ij44ildet_aem_6tC7-aBDKMTSYjm6zqvIQA


 

 

 

 

U mbajt forumi shkencor “Ulliri dhe vaji i ullirit, prodhime tradicionale me 

rëndësi të veçantë ekonomike për vendin tonë” 

 

Forumi u mbajt sot, në datën 9 dhjetor 2025, me pjesëmarrjen e studiuesve, 

profesorëve, studentëve të masterit, kërkuesve shkencorë dhe specialistëve të fushës së 

ullishtarisë. Gjithashtu, morën pjesë drejtues të bizneseve, si dhe specialistë të 

inspektimit, certifikimit, marketimit e eksportit të prodhimit të ullirit dhe vajit të ullirit. 

Veprimtaria u organizua nga Akademia e Shkencave e Shqipërisë, Seksioni i 

Shkencave Natyrore dhe Teknike, gjegjësisht Komisioni i biologjisë, bujqësisë dhe 

veterinarisë pranë ASHSH-së, në bashkëpunim me Universitetin Bujqësor të Tiranës, 

Këshillin e Agrobiznesit Shqiptar dhe Ministrinë e Bujqësisë dhe Zhvillimit Rural.  

Kjo veprimtari shkencore u propozua dhe u koordinua nga akad. Fatbardh 

Sallaku dhe prof. dr. Vjollca Ibro.  

Në fjalën e hapjes, prof. dr. Ibro foli për rëndësinë që po i kushtohet bujqësisë 

nga Akademia e Shkencave. Ajo vuri në dukje se zhvillimi i këtij forumi vjen pas një 

sërë veprimtarish të tjera të lidhura drejtpërdrejtë me bujqësinë, ushqimin dhe 

zhvillimin rural, të realizuara më parë, siç kanë qenë ato mbi bujqësinë organike, 

bujqësinë inteligjente, verën dhe vreshtarinë etj. Gjithashtu, janë edhe një sërë 

veprimtarish dhe projektesh të tjera të karakterit biologjik me objekt bimët dhe kafshët 

bujqësore, pyjet, peshkimin apo ushqimin në tërësi e më gjerë.  

 

 



 

 

 

Në fund të fjalës së saj, prof. dr. Ibro shprehu mirënjohjen për dy kërkuesit e 

spikatur në fushën e ullishtarisë nga Universiteti Kordoba i Spanjës, si kontribuues të 

këtij forumi: dr. Angjelina Belaj, përgjegjëse e Bankës Botërore të Gjermoplazmës së 

Ullirit dhe Hristofor Miho, kërkues postdoktorial në fushën e gjenetikës së ullirit dhe 

kimisë së vajit të ullirit.  

Më tej, përshëndeti akad. Ilia Mikerezi, kryetar i Komisionit të bujqësisë, 

biologjisë dhe veterinarisë. Ai theksoi se forumi mblidhet për të shtruar jo vetëm 

problemet e sfidat në sektorin e ullirit, por edhe zgjidhjet. Rëndësia e kësaj konference 

nuk qëndron vetëm në objektin e saj ullirin, por në kërkimin shkencor dhe 

bashkëpunimin me të gjithë sektorët privatë dhe specialistët në përballjen me nevojat 

dhe kushtet e natyrës.  

Akad. Fatbardh Sallaku, Rektor i Universitetit Bujqësor të Tiranës, falënderoi 

organizatorët e Akademisë së Shkencave dhe pjesëmarrësit e forumit. Ai foli për 

kontributin e UBT-së në drejtim të bujqësisë, që i jep prioritetet të ardhmes bujqësore 

dhe rurale të vendit. UBT-ja u ka hapur dyert bashkëpunimeve me Akademinë e 

Shkencave, me komunitetin e agrobiznesit, me bashkëpunëtorët e huaj e më gjerë për të 

arritur standardet që ka Bashkimi Europian. Ai foli më tej për nevojën e laboratorëve të 

certifikuar dhe nxitjen e inovacionit e programeve mësimore në gjitha fushat e bujqësisë 

e veterinarisë 

 

 



 

 

 

Z. Fatmir Guri, zëvendësministër i Ministrisë së Bujqësisë dhe Zhvillimit Rural 

foli për rëndësinë jetike të cilësisë dhe standardeve moderne në bujqësi dhe rritjen e 

aksesit në tregje të reja. Ai e vuri theksin në ndërtimin e një strategjie kombëtare për 

cilësinë dhe standardet, si një hap i rëndësishëm drejt forcimit të infrastrukturës 

kombëtare të cilësisë dhe rritjes së konkurrueshmërisë së produkteve shqiptare, si dhe 

qasjen në tregjet vendase e të huaja.  

Z. Agim Rrapaj, Kryetar i Këshillit të Agrobiznesit Shqiptar foli për 

bashkëpunimin me Akademinë, institucionet dhe sektorët privatë, prodhues dhe 

përpunues në evidentimin dhe zgjidhjen e problemeve të ullirit dhe prodhimit të vajit të 

ullirit.  

Forumi u zhvillua në dy seanca, të cilat u moderuan nga prof. dr. Dionis Çakalli, 

dr. Angjelina Belaj, prof. dr. Anila Kopali, z. Fation Hoxha.  

 

 
 

Gjatë prezantimit të ligjëratave u bënë diskutime, u shkëmbyen përvoja dhe ide: 

për gjendjen dhe të ardhmen e prodhimit të ullirit dhe vajit të ullirit në vendin tonë; për 

problemet kryesore që ndikojnë në gjithë filierën nga ullishta, fabrika deri në treg, si 

dhe për masat që duhen marrë për përmirësimin e menaxhimit të këtij produkti 

tradicional me vlera të larta ushqyese dhe rëndësi të madhe ekonomike etj.  

www.akad.gov.al 

 

https://l.facebook.com/l.php?u=http%3A%2F%2Fwww.akad.gov.al%2F%3Ffbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHiPFn0pzu3Tmu_CW7N0h2Bj29PRJ2izEVr1f5DM6USG9-6JES69Ij44ildet_aem_6tC7-aBDKMTSYjm6zqvIQA&h=AT3iCmpBho4GXbrjaJyfRKG65-Xe9gbDLxhrP2rD293y-pzwE74H5C4yhqc-772lRMZPRlMvXZMG6lNmfhg2l01nuDaUlge_CaGpNhU4FgsEL48s0Iaz6ozUrbiQi9vbCfRJS-XNUIJ3pbyArg&__tn__=-UK-R&c%5b0%5d=AT0MQIzjQUOgIuT0d4eYqmy-jzCuhOZiqfLirBYRpgrCjYqgLm0QEGtjNSE50LJ9IKQ20MV26ErcYWDlgFg5D0mpPNETtjbX7siJURo0QkJLwEoH7WDj0GnKxQZngTt7DFN1RCo5unI7EQD6gwSnz1rU2zhs5dB0fEKrUVjH18JxqgN56McHs7KJx7QvqSn-FQ-fy8Ss6y6wzp_g2TW0gUDsndmAFQ


 

 

 

 

Nisi punimet Konferenca I Shkencore Ndërkombëtare "Shqipëria në 

periudhën bizantine" 
 

Sot, në datën 5 dhjetor 2025, u mbajt ceremonia e hapjes së Konferencës 

Shkencore Ndërkombëtare "Shqipëria në periudhën bizantine".  

Kjo veprimtari shkencore u organizua nga Akademia e Shkencave në 

bashkëpunim me Kishën Orthodhokse Autoqefale të Shqipërisë; Fakultetin e Historisë 

dhe Filologjisë, Universiteti i Tiranës; Drejtorinë e Përgjithshme të Arkivave dhe 

Shoqatën Ndërkombëtare të Studimeve Bizantine.  

Konferenca mblodhi bashkë në Tiranë mbi 40 përfaqësues nga bota akademike 

brenda dhe jashtë vendit, historianë dhe profesorë të njohur, me synimin për të hedhur 

dritë mbi një ndër periudhat më të rëndësishme, por më pak të studiuara të historisë 

shqiptare.  

Ceremonia e hapjes u moderua nga prof. dr. Paskal Milo, kryetar i Komisionit të 

Përhershëm të Historisë në Akademinë e Shkencave. 

 

 
 

Ai u shpreh se Shqipëria ka qenë dhe mbetet një qendër e kulturës identitare 

kombëtare, rajonale dhe europiane. 

Konferenca u përshëndet nga akad. Skënder Gjinushi, Kryetari i Akademisë së 

Shkencave të Shqipërisë; Imzot Joani, Kryepiskopi i Tiranës, Durrësit dhe i gjithë 

Shqipërisë dhe dr. Antonio Riggio, president i Shoqatës Ndërkombëtare të Studimeve 

Bizantine (International Association of Byzantine Studies).  

Akad. Skënder Gjinushi e vlerësoi konferencën si një kontribut të rëndësishëm 

për njohjen e rolit të trojeve shqiptare si urë komunikimi midis qytetërimeve, por në 



 

 

 

veçanti si një hapësirë veprimi intensiv i dy perandorive të mëdha të kohës, Bizantit e 

Romës, Lindjes dhe Perëndimit. Gjithashtu, ai e vlerësoi edhe si një qasje 

shumëdimensionale shkencore ku ndërthuren disiplina të ndryshme si: historia, 

arkeologjia, arti, arkitektura, paleografia dhe epigrafia, kultura shpirtërore dhe 

jurisprudenca bizantine. Në këtë mjedis shkencor multidisiplinar studiues nga më të 

mirët, vendës dhe të huaj, do të bëjnë përpjekje që të rindërtojnë tablonë e përgjithshme 

të botës shqiptare në universin bizantin përmes analizave, prurjeve e përfundimeve 

origjinale dhe qasjeve të reja metodologjike.  

 

 
 

Ndër të tjera, akad. Gjinushi theksoi se synimi i kësaj konference nuk është 

thjesht e vetëm të përkujtojë periudhën bizantine në historinë e shqiptarëve, por të 

nënvizojë se ajo është një shtresë e thellë e identitetit historik, shpirtëror e kulturor të 

tyre. 

Kryepiskopi Imzot Joan Pelushi e vlerësoi konferencën si një nismë të 

rëndësishme shkencore. Ai tha se kumtesat e kësaj konference do të jenë një burim i 

mrekullueshëm informacioni për historinë dhe kulturën e vendit tonë në këtë periudhë 



 

 

 

historike, jo aq të njohur. Promovimi i trashëgimisë sonë të pasur ndihmon edhe në 

ruajtjen e identitetit tonë, e dëshmisë për praninë e qytetërimit dhe kulturës në këtë 

vend dhe e kujtesës sonë historike. Gjithashtu ai foli edhe për rolin e kishës shqiptare 

për një vazhdimësi të pandërprerë shpirtërore që i kapërcen ndryshimet politike. 

 

 
 

Në fund të fjalës së tij, Imzot Joani shprehu gatishmërinë për bashkëpunime të 

mëtejshme midis shkencës dhe kishës, duke kontribuuar me arkivat, dorëshkrimet dhe 

ekspertizën e saj në studimin e kësaj periudhe kaq të rëndësishme. 

Prurjet e risitë e kësaj konference shkencore i vlerësoi edhe dr. Antonio Riggio.  

Pas fjalëve përshëndetëse, seanca e parë, “Shqipëria ndërmjet Bizantit dhe 

Perëndimit”, u drejtua nga dr. Peter Schreiner (Universiteti i Këlnit, Gjermani) dhe 

akad. Pëllumb Xhufi (ASHSH).  

Ligjëratën e parë me temën: "Nga Iliriku në Bizant dhe deri më sot: Kisha si një 

urë e gjallë besimi dhe qytetërimi" e mbajti Imzot Joani, Kryepiskopi i Tiranës, Durrësit 

dhe i gjithë Shqipërisë.  

Ai tha se Rajoni i Ilirikut të lashtë, i cili korrespondon me Shqipërinë e sotme dhe 

territoret fqinje, përbën një pikë kyçe në historinë e Krishtërimit që nga koha apostolike. 

Via Egnatia, rruga e madhe perandorake që lidhte Romën me Kostandinopojën përmes 

Durrësit dhe Selanikut, përcaktoi rëndësinë strategjike të rajonit. Durrësi, si "porta drejt 



 

 

 

rrugës së madhe tokësore", funksionoi si pika thelbësore e kontaktit midis Lindjes dhe 

Perëndimit. Më tej, Imzot Joani tha se pozita gjeografike i dha Ilirikut një rol unik dhe 

theksoi se Rajoni i Ilirikut i dha Bizantit perandorë të rëndësishëm si Konstandinin e 

Madh nga Nishi, Anastasin I nga Durrësi dhe Justininianin nga Dardania, të cilët 

formësuan identitetin e perandorisë së krishterë. Ai argumentoi se si kisha në hapësirën 

shqiptare funksionoi si një urë e gjallë që lidhi periudhën paleokristiane me atë 

bizantine dhe e ruajti këtë vazhdimësi deri më sot, pavarësisht përmbysjeve dramatike 

historike. 

 

 
 

Në këtë seancë, ligjëruan akad. Pëllumb Xhufi, prof. emeritus Taxiarchis Kolias, 

prof. dr. Ardian Muhaj, prof. dr. Ermal Baze, prof. dr. Ilira Caushi, dr. Peter Schreiner, 

dr. Katerina B. Korrè dhe Andrea Di Giuseppe, të cilët hodhën dritë në burimet antike 

dhe bizantine që përmendin vazhdimisht popullsinë e Arbërit, jo vetëm mes popujve të 

lashtë të Mesdheut, por edhe në vijimësinë iliro–arbërore.  

Ligjëratat vijuan gjatë gjithë ditës në disa seksione për artin dhe arkitekturën 

bizantine, artin pasbizantin dhe restaurimin e më gjerë. 

Në mbrëmje u bë hapja zyrtare e ekspozitës “Kodikët bizantinë dhe pasbizantinë 

të Shqipërisë” në Arkivin Qendror Shtetëror.  

Dita e dytë e konferencës do të vijojë nesër, më 6 nëntor 2025, ora 9.00, në 

ambientet e Akademisë së Shkencave të Shqipërisë. 

www.akad.gov.al 

Akad. Skënder Gjinushi, Kryetari i Akademisë së Shkencave të Shqipërisë 

përshëndet Konferencën Shkencore Ndërkombëtare “Shqipëria në periudhën 

bizantine” 

 

-Akad. Gjinushi: Konferenca përbën një kontribut të rëndësishëm për njohjen e 

rolit të trojeve shqiptare si urë komunikimi midis qytetërimeve, por në veçanti si një 

hapësirë veprimi intensiv i dy perandorive të mëdha të kohës, Bizantit e Romës, Lindjes 

dhe Perëndimit, të cilat nuk kanë qenë thjeshtë një periferi e Bizantit, por një faktor 

strategjik ndërmjetësimi dhe dialogu kulturor; të argumentojë se në trojet shqiptare ka 

ekzistuar një linjë e pandërprerë qytetërimi nga koha romake te ajo bizantine dhe 

pasbizantine, deri më sot.- 

-Akad. Gjinushi: Synimi i kësaj konference nuk është thjesht e vetëm të përkujtojë 

periudhën bizantine në historinë e shqiptarëve, por të nënvizojë se ajo është një shtresë 

e thellë e identitetit historik, shpirtëror e kulturor të tyre.- 

 

 
 

Fjala e plotë e Kryetarit të Akademisë së Shkencave në Konferencën I Shkencore 

Ndërkombëtare “Shqipëria në periudhën bizantine”, që u mbajt sot, në datën 5 dhjetor 

2025, në Tiranë:  



 

 

 

“I nderuar Fortlumturia e Tij, Joani, Kryepiskop i Tiranës, Durrësit dhe i gjithë 

Shqipërisë, 

Të nderuar kryetarë të komuniteteve fetare të vendit, 

Të nderuar kolegë, miq e të ftuar. 

Zhvillimi i Konferencës Shkencore Ndërkombëtare “Shqipëria në periudhën 

bizantine”, këtu në Tiranë, më jep mundësinë dhe kënaqësinë t‟ju përshëndes në emër 

të ASHSH dhe t‟ju uroj mirëseardhjen në këtë tubim të rëndësishëm shkencor, i pari që 

organizohet në këto përmasa e në këtë nivel në Shqipëri, meritë kjo e të gjitha 

institucioneve që kanë kontribuuar në përgatitjen e kësaj konference, e komisionit 

shkencor dhe organizativ si dhe i të gjithë studiuesve që do të referojnë, në veçanti, 

kolegëve pjesëmarrës nga vendet e tjera. 

Kjo konferencë për nga natyra është një qasje shumëdimensionale shkencore ku 

ndërthuren disiplina të ndryshme si: historia, arkeologjia, arti, arkitektura, paleografia 

dhe epigrafia, kultura shpirtërore dhe jurisprudenca bizantine. Në këtë mjedis shkencor 

multidisiplinar studiues nga më të mirët, vendës dhe të huaj, do të bëjnë përpjekje që të 

rindërtojnë tablonë e përgjithshme të botës shqiptare në universin bizantin përmes 

analizave, prurjeve e përfundimeve origjinale dhe qasjeve të reja metodologjike. 

Konferenca përbën një kontribut të rëndësishëm për njohjen e rolit të trojeve 

shqiptare si urë komunikimi midis qytetërimeve, por në veçanti si një hapësirë veprimi 

intensiv i dy perandorive të mëdha të kohës, Bizantit e Romës, Lindjes dhe Perëndimit, 

të cilat nuk kanë qenë thjeshtë një periferi e Bizantit, por një faktor strategjik 

ndërmjetësimi dhe dialogu kulturor; të argumentojë se në trojet shqiptare ka ekzistuar 

një linjë e pandërprerë qytetërimi nga koha romake te ajo bizantine dhe pasbizantine, 

deri më sot. 

Gama e gjerë e monumenteve, ndërtimeve, mozaikëve, vulave liturgjike, ikonave 

e kodikëve që gjenden në Butrint, Lin, Durrës, Voskopojë, Berat, Shkodër, Rodon, 

Stegopul, Mesopotam, Peshkëpi etj., janë dëshmi të kësaj vazhdimësie. Ky territor i 

pasur në monumente dhe në artefakte vërteton se trashëgimia bizantine është e ruajtur 

jo vetëm në libra, por edhe në gurë, në qeramikë e në thellësitë e ujërave të detit. 

Synimi i kësaj konference nuk është thjesht e vetëm të përkujtojë periudhën 

bizantine në historinë e shqiptarëve, por të nënvizojë se ajo është një shtresë e thellë e 

identitetit historik, shpirtëror e kulturor të tyre. 

Shqiptarët kanë qenë aktiv në zhvillimet mesjetare të Bizantit. Ata kanë qenë 

pjesëmarrës me zë në ushtrinë dhe administratën bizantine, në marrëdhëniet 

diplomatike me Kostandinopojën e Romën, por edhe në konsolidimin kulturor, 

shpirtëror dhe liturgjik. 

Në vëmendje të konferencës janë edhe trashëgimia shpirtërore, vitaliteti, 

mbijetesa dhe përshtatja e saj ndër shekuj; roli i muzikës bizantine dhe i shenjtorëve 



 

 

 

shqiptarë në traditën psaltike, kultin e shenjtorëve dhe vazhdimësinë e riteve liturgjike, 

si dhe ndikimin e traditës bizantine në komunitetin ortodoks shqiptar dhe në arbëreshët 

e Italisë, është gjithashtu pjesë e punimeve të saj. 

Ne e vlerësojmë këtë konferencë si një dialog mes brezave të studiuesve, të 

autoriteteve shkencore të mirënjohura e atyre më të rinj, si një dëshmi e njohurive të 

reja, të nevojshme për të përcaktuar më mirë pozitën e Shqipërisë në studimet bizantine 

europiane, jo thjesht si një analizë retrospektive. 

Konferenca, krahas boshtit të saj të spikatur akademik, është edhe një ngjarje e 

rëndësishme kulturore kombëtare. Ajo së bashku me ekspozitën “Kodikët bizantinë e 

pasbizantinë në Shqipëri”, me koncertin e muzikës bizantine dhe me prezantimin e 

monumenteve në posterat shkencorë do të shndërrohet në një promovuese e mirëfilltë e 

trashëgimisë bizantine të shqiptarëve. 

Në përfundim, në emër të Akademisë së Shkencave, ju shpreh falënderimet më 

të përzemërta të gjithë studiuesve për kontributet e tyre të çmuara që kanë sjellë në këtë 

konferencë si dhe të gjithë institucioneve të tjera bashkëpunuese në realizimin e këtij 

projekti të rëndësishëm shkencor. 

Uroj dhe shpresoj që kjo konferencë me arritjet e saj të pasurojë edhe më shumë 

fondin e studimeve akademike për Shqipërinë në periudhën bizantine dhe të zërë një 

vend të merituar në trashëgiminë shkencore të studimeve bizantine. 

Ju faleminderit. 

www.akad.gov.al 

U promovua “Libri im i kujtimeve” me autor kompozitorin dhe dirigjentin 
Rafet Rudi 

 

Veprimtaria u mbajt në kuadër të Javës Kombëtare të Kulturës në Akademinë e 

Shkencave të Shqipërisë në Tiranë. Promovimi u moderua nga muzikologia Rreze 

Kryeziu Breznica.  

Në fjalën e hapjes ajo falënderoi Akademinë e Shkencave dhe zëvendëskryetarin 

akad. Vasil Tole për organizmin e veprimtarisë. Gjithashtu, shprehu falënderimet për 

studiuesen prof. dr. Zana Shuteriqi dhe Dardan Selimaj, drejtuesin e Filarmonisë së 

Kosovës. Kryeziu falënderoi veçanërisht prof. Refat Rudin për botimin e librit, përmes 

të cilit ka ndërtuar narrativën e një kompozitori, dirigjenti dhe mendimtari në fushën e 

historisë dhe filozofisë së muzikës.  

Akad. Skënder Gjinushi, Kryetari i Akademisë së Shkencave të Shqipërisë e 

vlerësoi, kompozitorin dhe dirigjentin Rafet Rudi si një ndër personalitetet më të shquar 

të artit dhe muzikës.  

Në kuadër të kësaj veprimtarie, ai i dorëzoi prof. Rafet Rudit dekoratën e 

mirënjohjes “Nderi i Akademisë”.  

 

 
 



 

 

 

Pas ngjarjes ceremoniale, studiuesja e muzikës prof. dr. Zana Shuteriqi e vlerësoi 

kompozitorin Rafet Rudi si një prej figurave më unikale dhe përfaqësuese të kulturës 

muzikore shqiptare bashkëkohore. Me këtë rast, ajo e vlerësoi veprën e tij “Libri im i 

kujtimeve” për dëshmitë kohore dhe pasqyrimin e ndikimeve që kanë formuar autorin, 

duke i kapërcyer karakteristikat e një autobiografie. Prof. Shuteriqi tha se vepra e 

tejkalon kontekstin shqiptar. Është libri i një autori që ka hyrë në botën e muzikës dhe 

ka arritur të formojë profilin e një intelektuali e veprimtari të muzikës duke dhëne një 

ndihmesë të madhe edhe në fushën e pedagogjisë.  

Akad. Vasil Tole tha se ky është libri i parë i plotë autobiografik i një kompozitori 

shqiptar, që e barabit me kompozitorë të shquar botërorë.  

 

 
 

“Libri im i kujtimeve” paraqet një “kronikë të jetës muzikore” nga vitet „70 deri 

në 1999, parë nga perspektiva e autorit si kompozitor, dirigjent dhe publicist.  

Sipas akad. Toles, libri paraqet dy aspekte të rëndësishme:  

Nëpërmjet përshkrimit të jetës personale nga një protagonist me veprimtari të 

drejtpërdrejtë, mund të lexohet historia e muzikës së një vendi. Aspekti tjetër i 

rëndësishëm i librit ka të bëjë me dokumentimin e ngjarjeve muzikore në Kosovë, duke 

përfshirë edhe problematikat e mëdha. Në mungesë të dokumenteve për kushtet ku 

kaluar Kosova, kjo vepër është e rëndësishme. Kujtimet e librit sjellin dëshmi për 

identitetin kulturor në Shqipëri dhe në Kosovë.  

Në fund të fjalës së tij, akad. Tole e vlerësoi veprën e prof. Rafet Rudit edhe për 



 

 

 

frymëzimin dhe motivimin që u jep brezave të rinj për të vijuar rrugën e muzikës. Libri 

përbën një pasuri të çmuar për trashëgiminë kulturore të Kosovës dhe historinë e 

muzikës shqiptare.  

Rreze Kryeziu, në kumtesën për librin, e vlerësoi autorin si personalitetin më të 

spikatur dhe më aktiv në 2-3 dekadat e fundit në botën muzikore të Kosovës. Libri vjen 

si një vepër për të ndriçuar një periudhë historike, profesionale dhe shpirtërore, që bart 

në vete kujtesën e një kohe dhe kontributin e një personaliteti të rëndësishëm, siç është 

profesori Rafet Rudi. Dëshmitë e librit shkruhen nga një kompozitor, i cili në 

krijimtarinë e tij përfshin një gamë të gjerë veprash nga ato vokale-instrumentale e deri 

tek kompozimet për ansamble të vogla, vepra këto që dëshmojnë një qasje krijuese që 

ndërthur përvojën personale me zhvillimet estetike bashkëkohore të muzikës shqiptare.  

 

 
 

Dardan Selimaj, drejtues i Filarmonisë së Kosovës e vlerësoi librin e prof. Rauf 

Rudit si një dokument të gjallë, të argumentuar të fakteve historike të shekullit të kaluar 

dhe shekullit tonë, në lëmin e muzikës në Kosovë dhe më tej. Ai tha se studentët tanë të 

muzikologjisë kanë shumë nevojë për këto informacione.  

Në fund, autori i librit, prof. Rafet Rudi falënderoi ligjëruesit dhe organizatorët e 

promovimit. Ai tha se libri ka karakteristika biografike, por më shumë është një kronikë 

e kohës në mungesë të dokumentacionit për shkak të ngjarjeve që ka kaluar Kosova dhe 

për shkak të institucioneve të pakta kulturore. Në këtë libër nëpërmjet kujtimeve jam 

munduar të lë informacione të vlefshme për periudha të rëndësishme të jetës muzikore, 

të cilat janë të vështira për t‟u gjetur në arkiva zyrtare. 

www.akad.gov.al 

U mbajt ligjërata me temën “Fëmijët e pashoqëruar” me autore prof. dr. Arta 

Mandro 

 

Veprimtaria u mbajt në datën 22 dhjetor 2025 nga Komisioni i përhershëm i 

ekonomisë, çështjeve sociale dhe juridike.  

Qëllimi i prezantimit ishte sjellja në vëmendje e dy profileve të fëmijëve të 

pashoqëruar: të fëmijëve shqiptarë që lëvizin jashtë shtetit të pashoqëruar dhe fëmijëve 

të huaj të ndarë nga prindërit që hyjnë në Shqipëri për të qëndruar në vend, ose 

kryesisht për të kaluar tranzit në një vend të BE-së. 

 

 
 

Prof. dr. Madro vuri në dukje se shqetësimi kryesor është se fëmijët e 

pashoqëruar kanë më pak aftësi për të identifikuar shenjat paralajmëruese të rrezikut 

dhe për të kërkuar ndihmë. Dallim i rëndësishëm është se ndryshe nga fëmijët e 

shoqëruar (ata me të paktën një prind ose kujdestar), fëmijët e pashoqëruar përballen 

me vulnerabilitet dukshëm më të lartë të trafikimit, abuzimit, shfrytëzimit etj. Trafikimi 

për punë dhe trafikimi seksual janë përfshirje të zakonshme. Fëmijët e pashoqëruar 

rrezikojnë dhunë fizike, abuzim seksual dhe trauma psikologjike. Në kampet e pritjes 

dhe në sistemet e pritjes, ata mund të përballen edhe me kushte johumane. Sistemet e 

azileve në shumë vende janë komplekse dhe të ngadalshme, duke i lënë fëmijët në 

gjendje të paqëndrueshme. Ka mangësi të fondeve për shërbime socio-juridike dhe 

diskriminim institucional kundër fëmijëve migrues.  



 

 

 

Prof. dr. Mandro u ndal në nevojën që çdo i mitur të trajtohet dhe vlerësohet 

shpejt e pa vonesa të tilla që cenojnë interesat e të miturit, mbi bazën e një vlerësimi 

gjithëpërfshirës të nevojave fizike, emocionale, edukative -arsimore dhe shëndetësore, 

ekonomike, kulturore e më gjerë të fëmijës dhe të vlerësimit të  pasojave që do të 

shkaktojë çdo ndryshim i ri në jetën e fëmijës.  

 

 
 

Fëmijët të shihen si agjentët e ndryshimit pozitiv dhe rekomandohet që 

studiuesit që kryejnë kërkime të situatës të të miturve të pashoqëruar ta shohin atë me 

lentet e duhura dhe pa e zvogëluar; që legjislacioni penal të përfshijë “kontrabandën e 

njerëzve” si një vepër penale që ndodh specifikisht në kontekstin e migrimit dhe 

lëvizjeve migratore; që të ketë një rishikim  bashkëkohor dhe gjithëpërfshirës të 

treguesve dhe teknikave lidhur me të miturit e pashoqëruar, duke garantuar që në një 

shtet të huaj këta fëmijë të mos jenë në një mjedis juridik  të huaj dhe në asnjë rast 

siguria nuk duhet të vihet në rrezik dhe fëmijët nuk duhet të jenë në asnjë rast të 

disavantazhuar për shkak të statusit të tyre. 

Përgjegjësia e përbashkët kërkon koordinim dhe menaxhim, si dhe nevojën e një 

ekspertize dhe solidariteti në përdorimin e treguesve dhe teknikave të identifikimit dhe 

mbrojtjes së fëmijëve të pashoqëruar.



 

 

 

 

 

 

 

 

 

 

 

 

 

 

 

 

 

 

 

Projekti “Fjalori i madh i Gjuhës 

Shqipe”



 

 

 

 

U zhvillua mbledhja e redaksisë së “Fjalorit të madh të gjuhës shqipe” 

(FMGjSh) 
 

Ditën e hënë, më 15 dhjetor 2025, u bë mbledhja e Redaksisë së Fjalorit të madh të 

gjuhës shqipe (FMGjSh), për të diskutuar dhe për të miratuar përfundimin e punës për 

hartimin e tij, si projekt i Akademisë së Shkencave të Shqipërisë (AShSh), i nisur në vitin 

2021. Në mbledhje u vu në dukje se për kryesinë e redaksisë, për anëtarët e redaksisë 

(njëherazi, kryetarë të grupeve hartuese) dhe për hartuesit periudha e fundit ka qenë 

shumë e ngarkuar, me mobilizim maksimal të të gjithëve, duke punuar njëkohësisht në 

disa procese, një pjesë e të cilëve kushtëzonin njëri-tjetrin etj. 

 

 
 

Gjatë viti 2024 e gjithë lënda e hartuar u redaktua nga redaktorët shkencorë, 

kurse gjatë vitit 2025 secila shkronjë u pasurua nga vjeljet e pandërprera, u bë plotësimi 

e saktësimi i shpjegimit të brendshëm të Fjalorit duke u shtuar mbi 5.000 fjalë që nuk 

ishin në lëndën e vitit të mëparshëm. U bë redaktimi i përgjithshëm modelues 

përfundimtar, u bë korrektimi dhe redaktimi gjuhësor, si dhe përfunduan dhe hartimi i 

Parathënies, i Hyrjes, i sythit “Mbi ndërtimin dhe përdorimin e Fjalorit”, i Listës së 

shkurtimeve, i Shkurtesave, i Shprehjeve të paasimiluara, i Tabelave gramatikore, i 

Fjalëve të huazuara të paasimiluara plotësisht nga ana grafemore, si dhe Burimet e 

lëndës së vjelë e Bibliografia.  

Në fund të procesit hartues e redaktues, vëllimi i veprës arriti mbi 125.000 njësi 

(105.000 fjalë, 12.500 njësi frazeologjike, rreth 5.000 emërtime të pathjeshta të 

qëndrueshme, 1.600 shprehje të huaja të paasimiluara, 1.200 shkurtesa etj.) ose 10.400 

faqe kompjuterike. 



 

 

 

Në mbledhjen e redaksisë u vlerësua kujdesi i treguar në vijueshmëri që, me 

rritjen e vëllimit të Fjalorit (i projektuar me 90.000 fjalë e 10.000 njësi frazeologjike), të 

mos prekej cilësia e tij shkencore, duke synuar që kjo rritje në vëllim me lëndë të 

dobishme pasuruese leksikore, frazeologjike, semantike, sintagmatike etj. të ishte vlerë e 

shtuar edhe për cilësinë e veprës. 

Hartimi i fjalori tashmë quhet përgjithësisht i kryer dhe projekti i mbyllur, duke 

mundësuar që vepra të hidhet në sistemin on-line në vitin 2026, njëherazi duke 

mundësuar që të vazhdojë puna pandërprershëm për të bërë rishikime përfundimtare, 

për ta homogjenizuar e për ta njësuar lëndën leksikografike në shkallën më të mirë të 

mundshme, duke e përgatitur Fjalorin hap pas hapi edhe për botim. 

Pas diskutimeve, vërejtjeve e vlerësimeve, redaksia e miratoi njëzëri veprën. 

www.akad.gov.al 

 

http://www.akad.gov.al/?fbclid=IwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHn7aH1QURGFEfGG7PYbHDarUQmBEa1yTcniiKIRsIJkmUwVg1AtMJoikE4hb_aem_CPgMTTNP3QvUEYsjoSZKUg


 

 

 

 

 

 

 

 

 

 

 

 

 

 

 

 

 

 

 

 

Marrëveshje bashkëpunimi



 

 

 

 

U nënshkrua protokolli “Për zbatimin e Marrëveshjes së bashkëpunimit 

kërkimor shkencor dhe artistik ndërmjet Akademisë së Shkencave dhe të 

Arteve të Kosovës dhe Akademisë së Shkencave të Shqipërisë për vitet 2026-

2027 
 

Sot, më 16 dhjetor 2025, në Akademinë e Shkencave të Shqipërisë u zhvillua 

ceremonia e nënshkrimit të protokollit të bashkëpunimit ndërmjet Akademisë së 

Shkencave dhe Arteve të Kosovës dhe Akademisë së Shkencave të Shqipërisë për vitet 

2026 – 2027. 

Në ceremoni morën pjesë kryetari i Akademisë së Shkencave të Shqipërisë, akad. 

Skënder Gjinushi, zëvendëskryetari akad. Vasil S. Tole, kryetari i Seksionit të Shkencave 

Shoqërore dhe Albanologjike akad. Gëzim Hoxha, kryetari i Seksionit të Shkencave 

Natyrore dhe Teknike akad. Neki Frashëri, si dhe shefja e Marrëdhënieve me Jashtë dhe 

Publikun, prof. asoc. Elda Zotaj. 

 

 
 

Nga Akademia e Shkencave dhe Arteve të Kosovës ishin të pranishëm kryetari 

akad. Mehmet Kraja, zëvendëskryetarja akad. Justina Sh. Pula, akademik Bardh 

Rugova, anëtari korrespondent Fetah Podvorica dhe znj. Lendita Pula. 

Nënshkrimi i këtij protokolli synon vijimin dhe forcimin e traditës së 

bashkëpunimit të frytshëm kërkimor e shkencor ndërmjet dy akademive, përmes 



 

 

 

zhvillimit të nismave të përbashkëta shkencore, në mbështetje të marrëveshjes kuadër të 

nënshkruar më parë ndërmjet ASHAK-ut dhe ASHSH-së. 

Pas ceremonisë së nënshkrimit, kryetari i Akademisë së Shkencave dhe Arteve të 

Kosovës, akad. Mehmet Kraja, falënderoi Kryesinë e Akademisë së Shkencave të 

Shqipërisë për nismat dhe arritjet e përbashkëta të realizuara ndër vite. Ai theksoi se 

rruga është e hapur për vijimin e punës me projekte madhore në fushën e albanologjisë 

dhe se suksesi i arritur deri më tani ka shërbyer si motivim për thellimin e mëtejshëm të 

bashkëpunimit. Akad. Kraja nënvizoi se bashkëpunimi ndërmjet ASHSH-së dhe 

ASHAK-ut ka ardhur duke u konsoliduar, duke përmendur si një nga arritjet më të 

rëndësishme punën për hartimin e veprës madhore “Enciklopedia shqiptare”. Ai shtoi 

se protokolli i ri premton zgjerimin e bashkëpunimit edhe në fushën e shkencave 

natyrore dhe teknike. 

 

 
 

Në vijim, u theksua se gjatë procesit të bashkëpunimit janë tejkaluar pengesa të 

lidhura me mënyrat e ndryshme të organizimit institucional të dy akademive, ndërkohë 

që aktualisht bashkëpunimi ndodhet në një fazë të mirë, me mundësi të hapura për 

organizimin e konferencave të përbashkëta më konstruktive dhe më intensive. Firmosja 

e këtij protokolli ligjëron dhe forcon më tej këtë bashkëpunim. 

Kryetari i Akademisë së Shkencave të Shqipërisë, akad. Skënder Gjinushi, u 

shpreh se rivendosja e bashkëpunimit me ASHAK-un ka ndodhur në një periudhë 

rilindjeje të Akademisë së Shkencave të Shqipërisë, e cila nisi me procesin e reformimit 

të saj. Ai falënderoi Kryetarin e ASHAK-ut, akad. Mehmet Kraja, për bashkëpunimin 



 

 

 

dhe punën e përbashkët në projektet madhore dhe veprimtaritë shkencore të 

organizuara bashkërisht. 

 

 
 

Akad. Gjinushi theksoi se bashkëpunimi në fushën e albanologjisë ka qenë i 

suksesshëm dhe se është e nevojshme që ai të forcohet edhe në fusha të tjera të 

shkencës, përfshirë shkencat natyrore, energjetikën, ekonominë dhe fusha të tjera me 

interes të përbashkët. Ai shtoi se bashkëpunimi do të vijojë gjithashtu në drejtim të 

krijimit, konsolidimit dhe integrimit të qendrave dhe njësive kërkimore në të dyja 

akademitë. 

Në përfundim, akad. Gjinushi falënderoi drejtuesit e ASHAK-ut dhe kërkuesit 

shkencorë të Kosovës për bashkëpunimin e pandërprerë gjatë gjashtë viteve të fundit 

dhe për kontributet e tyre të rëndësishme në kuadër të marrëveshjeve ndërmjet dy 

akademive. 

www.akad.gov.al 

https://l.facebook.com/l.php?u=http%3A%2F%2Fwww.akad.gov.al%2F%3Ffbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHm0bypBQ4h7IV7nN--eEPKjK-HkE8w3Woxo5LP7HM-ruKK6AHrHZT5xLwtPy_aem_9VybKlXssQuIyewOsWratQ&h=AT2WLfSauVFO4oz0oO45SUBpa2rd3jzwEvsqnUxw5nP-UEgEL_ElNnNX8ksOTygPb-IJFeH3i8XDKM4PDiKx0U0lQkyLm1ggZQvzpUp2IQC5xloiJTdnVYxHmIEkPzjJoHUp9cL7af53LgirXg&__tn__=-UK-R&c%5b0%5d=AT0FPESFzduNVCka04UqYHcuUhw482n9QoXgxK3WOhlV_cEhdqghQk2MMYi7ROgTNZcV2H-ljgpt6ZqtR-OuZ3xhbcGXkrAYq9SGZCgkpnCg3-ZbQb_5UwpQGH5MvUYGy8UbFZ3osj-OyBmAJU12oJvCDKrRAmU5k4zMLpEOzXpZQaXvqh3OPYvEkSsLIs5LU8QelXWv5XXH4_zCSr-MmKxoOMSYyg


 

 

 

 

 

 

 

 

 

 

 

 

 

 

 

 

 

 

 

 

 

Të reja nga bota akademike



 

 

 

 

Akademik Rexhep Meidani, anëtar i Akademisë së Shkencave të Shqipërisë, 

vlerësohet me titullin Doctor Honoris Causa i Universitetit të Tetovës 

 

Ceremonia solemne u mbajt, sot, më 17 dhjetor 2025, në Amfiteatrin e UT-së, me 

rastin e 31-vjetorit të Universitetit të Tetovës.  

Akad. Rexhep Meidani u vlerësua me titullin Doctor Honoris Causa për 

kontributin e tij në shkencë, arsim dhe jetën publike. 

Për më tepër, shiko videon.  

www.akad.gov.al 

https://l.facebook.com/l.php?u=http%3A%2F%2Fwww.akad.gov.al%2F%3Ffbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHn7aH1QURGFEfGG7PYbHDarUQmBEa1yTcniiKIRsIJkmUwVg1AtMJoikE4hb_aem_CPgMTTNP3QvUEYsjoSZKUg&h=AT26OuKbgMPfderlDb0yaYta-uBqdHWSNtOV0ge1edZI4yHZrlKAvkyPYjIpMj9S-cIADheWVTDDIn3JJA0u9BfjJ79-ASiU5Gmhj4PzA8Mde7W7_CfM-NzrcJI1ceHJFEHL8X_P_1ar6BVYNg&__tn__=-UK-R&c%5b0%5d=AT2vfknVxOnq8lkhGqOW75wa8_fait9-JgcpplBwc2KJqlJIQcJ2RtfXgH_AztyuiUQe781vCuIgW2UuU0A6k6zmN9NGjHZ36bbQ5UnOASJWdNZJITrj_O6G5AxCZL1d73gOEgm7Pav3YQlMsMbkSM2rhas0jT5RrKoftcwA6--XMIRvgHN8GmNhnhGWzXC0VUKcuLoiDnjvZ4CD3ycqa7raQLKRhRSPzYaW5RGKqg


 

 

 

 

Akad. Nazim Gruda u zgjodh kryeredaktor për Enciklopedinë e Shkencës së 

Perimeve nga Elsevier 

 

 
 

Enciklopedia e Shkencës së Perimeve ofron kërkimet më të fundit, praktikat 

inovative dhe trendet globale për të ofruar një burim të paçmuar për studentët, 

studiuesit dhe profesionistët në këtë fushë.  

Ajo përmban tema të tilla si botanika, gjenetika, praktikat e kultivimit të 

qëndrueshëm, menaxhimi i dëmtuesve, trajtimi pas korrjes dhe përfitimet ushqyese të 

perimeve. Enciklopedia ofron një perspektivë globale mbi kërkimin dhe prodhimin e 

perimeve, duke mbuluar përparimet e reja në praktikat bujqësore, menaxhimin e 

dëmtuesve dhe teknologjitë pas korrjes dhe trajton sfidat aktuale, të tilla si ndikimi i 

ndryshimeve klimatike në kultivimin e perimeve dhe kërkesa në rritje për praktika 

bujqësore të qëndrueshme. Për më tepër, ky publikim eksploron trendet në zhvillim në 

bujqësinë urbane dhe potencialin e varieteteve të reja të perimeve për të adresuar 

shqetësimet ushqyese dhe mjedisore. 

Tashmë kryeredaktor i kësaj enciklopedie është zgjedhur shkencëtari shqiptar 

akad. Nazim Gruda, anëtar i Akademisë së Shkencave të Shqipërisë. Gjithashtu, ai është 

edhe redaktori i fushës së Bujqësisë për “Enciklopedinë Shqiptare”, një ndër tri 

projektet madhore të Akademisë së Shkencave. 

www.akad.gov.al 

https://l.facebook.com/l.php?u=http%3A%2F%2Fwww.akad.gov.al%2F%3Ffbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHn7aH1QURGFEfGG7PYbHDarUQmBEa1yTcniiKIRsIJkmUwVg1AtMJoikE4hb_aem_CPgMTTNP3QvUEYsjoSZKUg&h=AT2cksZFJt22ublXZNAbYM0EKmCN_6VkhYw_KXxlDj3XO3ugx4iTtcO0QiFaTbHeGSGtu2TVsrBMeMAgD74qNQJhJOOuzGrOqWqPjqDHAWaAMgIC9t7_Q_f5aG-30vrb8wdsGithE7P2730oRQ&__tn__=-UK-R&c%5b0%5d=AT0v3beii2kySW10Na86Fk8IvYFm7MPGm-d7zUhE4-s4Ni1ONAjHej0neq46SVtR2fFkAF1jRh4qjJ18WOQOu22598aIe70iYeTsyB2NuUlU2VIWvviJYg07fTYW9cXZIOASD_Optf4Ul62NJ00YQfAhJAavryLnoJN8ZdbGqv8WCORsasRYPYd4lP__x5YdZQOL4tRxwmDccvkSlUfkLlWOLxvx8Q


 

 

 

 

Arti i të luajturit, të kënduarit dhe bërjes së lahutës është shpallur zyrtarisht 

pjesë e trashëgimisë kulturore jomateriale të UNESCO-s, duke u përfshirë në 

listën e elementeve që kërkojnë mbrojtje të menjëhershme 

 

Një nga thesaret më të çmuara të identitetit kulturor shqiptar, u përfshi në 

UNESCO, pas një procesi të gjatë kërkimor, të udhëhequr nga një grup studiuesish të 

njohur në fushën e trashëgimisë kulturore: Vaso Tole, Shaban Sinani, Rigers Halili, 

Armanda Hysa dhe Susane Ogge. Në bashkëpunim me komunitetet lokale, kërkimet në 

terren dhe dokumentimin e detajuar, ata arritën të përgatisin një dosje të standardeve 

më të larta. Dosja u dorëzua zyrtarisht në UNESCO në mars të vitit 2024. 

 

 
 

Procesi u mbështet nga Ministria e Kulturës në partneritet me Fondacionin 

Shqiptaro-Amerikan për Zhvillim, AADF, në kuadër të programit për përgatitjen dhe 

forcimin e dosjeve të trashëgimisë jomateriale shqiptare. 

Përfshirja e lahutës në këtë listë ndërkombëtare jo vetëm e ngre këtë traditë në 

vëmendjen globale, por edhe thekson nevojën për ruajtjen e saj të menjëhershme, për të 

siguruar vazhdimësinë e një simboli të rrallë të identitetit shqiptar. 

Shqipëria konfirmon angazhimin për ta mbrojtur, promovuar dhe fuqizuar këtë 

pasuri të çmuar, duke mbajtur të hapur bashkëpunimin me Kosovën dhe aktorët e tjerë 

kulturorë në rajon. 



 

 

 

Për më shumë, lajmet në media:  

https://euronews.al/lahuta-shqiptare-zyrtarisht-pasuri-e.../ 

https://www.youtube.com/watch?v=-u3io2PObG0 

https://www.youtube.com/watch?v=cIgiKnZDPas 

https://www.youtube.com/watch?v=zdWVSsp9jsk 

https://shqiptarja.com/.../lahuta-shqiptare-zyrtarisht...  

https://youtu.be/zdWVSsp9jsk 

www.akad.gov.al 

https://youtu.be/sR4bd7le_94?si=46Cd-uk6pr9OwUhk 

www.akad.gov.al 

https://euronews.al/lahuta-shqiptare-zyrtarisht-pasuri-e.../?fbclid=IwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHm0bypBQ4h7IV7nN--eEPKjK-HkE8w3Woxo5LP7HM-ruKK6AHrHZT5xLwtPy_aem_9VybKlXssQuIyewOsWratQ
https://l.facebook.com/l.php?u=https%3A%2F%2Fwww.youtube.com%2Fwatch%3Fv%3D-u3io2PObG0%26fbclid%3DIwZXh0bgNhZW0CMTAAc3J0YwZhcHBfaWQQMjIyMDM5MTc4ODIwMDg5MgABHn7aH1QURGFEfGG7PYbHDarUQmBEa1yTcniiKIRsIJkmUwVg1AtMJoikE4hb_aem_CPgMTTNP3QvUEYsjoSZKUg&h=AT0y408-bcrP3rzl6iYp9DTjnGX5UJHqD4c1PMSCrYLFpCYEg0l5T4fSfdVWoZJIcmlpC3H9KZ08_oz7snIyMMkmdVSYR8zXiS0aR9XiE1O7eWslZmsfl5sMN1QI3O73lgpnavRccudwhzrTeA&__tn__=-UK-R&c%5b0%5d=AT3ZZ98TUFJpgMk1XsqhgAoPFCwhgDTnZTzqkNWlvrbAj6WX13S7V6lZUkiOGw1-TiK3NAeMMCt_-Fmij0FHCUa1BqYe33a_oGxRR_UNPHwVWizISes_Lg0jbyRCcFD4z5cbtc1AAPdiHnVV76pIyAlmeEh5-gHKkq52VuOiDXZAUw3XTkSqZHEbPAZCoPp7gnv_CKfWFzRuSdtaQc7vVLoukc0h6g

Kompozitori dhe dirigjenti Rafet Rudi vlerësohet me dekoratën e mirënjohjes 

“Nderi i Akademisë” 

 
Dekorata iu dha kompozitorit dhe dirigjentit të njohur kosovar me rastin e 

promovimit të veprës së tij “Libri im i kujtimeve”.  

 

 
 

Akad. Skënder Gjinushi, kryetari i Akademisë së Shkencave të Shqipërisë, shpalli 

vendimin e jurisë dhe i dorëzoi dekoratën e mirënjohjes “Nderi i Akademisë” Rafet 

Rudit, me motivacionin: 

“Kompozitor, dirigjent dhe muzikolog i shquar i muzikës mbarëshqiptare, 

veçanërisht asaj në Kosovë; protagonist i ngjarjeve më të rëndësishme muzikore, 

artistike e kulturore nga vitet 1970 e deri më sot; promovues aktiv i bashkëpunimeve 

muzikore mes Kosovës dhe Shqipërisë; pedagog dhe personalitet publik me peshë të 

veçantë në jetën tonë muzikore; interpretues i krijimtarisë muzikore të kompozitorëve 

shqiptarë në skena të rëndësishme të botës, përmes formacioneve muzikore vokale e 

instrumentale; mbështetës dhe inkurajues i brezave të rinj të krijuesve e interpretuesve; 

vlerësuar me disa çmime kombëtare e ndërkombëtare; themelues i festivalit të 

rëndësishëm muzikor REMUSICA.” 



 

 

 

Në ceremoni ishte i pranishëm ambasadori i Kosovës në Tiranë, z. Skënder 

Durmishi, dhe personalitete të njohura të shkencës dhe arteve të Shqipërisë e Kosovës. 

 


